
        
            
                
            
        

    
	X. СОЯН

	 

	АВГАЙ Л МЭДНЭ

	 

	(Хошин шог өгүүллэгүүд)

	 

	“Улсын хэвлэлийн газар” Улаанбаатар хотноо 1987 онд эрхлэн хэвлүүлсэн номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

	ОРШЛЫН ОРОНД

	 

	Нутгийнхаа цэцэн цэлмэг хүмүүсийн авьяасыг бишрэн хүндэтгэдэг, тэдний уран бүтээлийн өвийг цуглуулан сурвалжлах дуртай хүмүүсийн нэг нь X. Соян юм. Тэр казах, нутгийнхны дотор хаана, хэн гэдэг акын дууч байна, урьд өнөөгийн үүх түүх хүүрнэдэг аксакалууд хаана амьдардгийг анддаггүй онцлогтой. Тэгээд ч X. Сояны яриа, өвгөчүүлийн яриа шиг сонсох бүр сонирхол татаж, чагнах бүр санаа төрүүлдэг юм. «Дуслыг хураавал далай, дуулсныг хураавал эрдэм» гэгчээр X. Соян ард түмнийхээ энэ сайхан өвийг цуглуулан сурвалжлагч төдий биш, олсноо олон түмэнд хүргэн сурталчлагч «дуулснаа хурааж эрдэм болгож » бусдад түгээж яваа хүн. Үүний тод жишээ гэвэл 1964 онд «Ардын яруу найрагч акын Б. Төлебайн «Шүлгийн эмхэтгэл», 1971 онд Зөвлөлт Казах улсад Өлгийн казахуудын ардын аман зохиолын дээжийг «Бозинген» нэртэйгээр хэвлүүлж 1984 онд сүүлийн 60—70 жилийн дотор Өлгий нутагт амьдарч байсан ардын яруу найрагч акын дуучдын бүтээлийг намтар түүхтэй нь судлан сурвалжилж, 20 гаруй хэвлэлийн хуудас бүхий ном хэвлэлд шилжүүлсэн байна. 

	Өгүүллэгийн түүвэр хэвлэлд шилжүүлж байгаа эл зохиогчийн номын оршилд ийм зүйл бичсэн минь учиртай. Юу гэвэл тэр ард түмнийхээ цэцэн билгээс шимтэж байдаг учраас өөрөө уран зохиолд аяндаа амтшин татагдаж 1978 онд «Анхны бороо» 1982 онд «Бодсон болоогүй хоёр адил бишээ» зэрэг өгүүллэг, хошин шог зохиолын түүврийг Өлгийд хэвлүүлжээ. 

	Өгүүллэгүүдийг нь уншиж байхад «Энэ нэгэн тусгүй зүйлийг засаж залруулчих юмсан» гэж «хэл нь загатнаж» явдаг болов уу гэсэн санаа төрдөг, түүнийгээ илүү дутуугүй дорхноо бичдэг юм байна даа гэж санагддаг юм. Өгүүллэгүүд нь бүгд орчин үеийн сэдэвтэй, тэгэхдээ шог аястай, хүмүүсийн үзэл санаанд хоцорсон юм уу, одоо байгаа элдэв муу зуршил зэргийг гаргах гэснээрээ сонирхол татдаг. 

	Харин түүний өгүүллэгүүд уран зохиолын шаардлагын үүднээс сайн муу болсныг энд би тайлбарлах гээгүй. Энэ бол уншигч шүүгч таны хэрэг. Зайлшгүй хэлэх нэгэн зүйл гэвэл цуглуулан сурвалжилж явдаг ард түмнийхээ амьдрал,. шавхагдашгүй оюун билгээс улам шимтэн суралцаж, түүнийгээ цаашдын уран бүтээлдээ тусгах явдал чухал юм. Үүнийг манай өргөн олон уншигчид хүлээж хүсэх нь зүйн хэрэг ээ!

	Одоо уншигчийн чинь хүрээ улам өргөжин монгол хэл дээр түүвэр тань хэвлэгдэж байна. Энэ хариуцлагыг бодож тунгаах нь нэн чухал буй заа!

	Хэн ч гэсэн уран бүтээлийн урт замын гараанаас бариа хүртэл их амжилт олохыг мөрөөддөг нь учиртай. Эцэст нь, тэр мөрөөдөл тань биелэх болтугай гэж чин сэтгэлээсээ ерөөнөм!

	 

	Ш. Жамлийхаа 

	1985. 8. 28. 

	 


ААВЫН ГЭРЛҮҮЛЭХ ГЭСЭН ОХИН 

	 

	Нарлаг зун нэгэн өдөр «Хөдөлмөр» нэгдлийн төвөөс гарсан «ГАЗ— 69» машин бяцхан толгодыг давж, ногоон хөндийг өгсөн хөтөл дээр гарахад хойно нь суунаглан манарсан тоос нь үлдэв. Гэнэт буурал тэргүүн нь цайвалзсан цаст Алтайн таван богд, Өрмегейт, Сумдайрык, Аксу рашааны зуслангууд «Хүү минь хүрээд ирэв үү» гэсэн мэт инээмсэглэн нүдний өмнө цэлсхийн харагдах нь тэр ээ. Ийнхүү инженер Турамтай төрж өссөн нутгаа харахад сэтгэл зүрх уяран догдлох шиг болжээ «Төрөлх эх нутаг минь! Чамаас илүү халуун дотно юм энэ хорвоод байна уу? Хэдий алс хол явсан боловч чамайгаа гэж мөрөөдсөөр эргэж ирлээ. Элгэн халуун нутгийнхан минь сайн байна уу? Би та нараа санахын ихээр санажээ» гэж сэтгэл зүрхэндээ уяран бодож хэсэг суулаа. Тэгээд нүднийхээ шилийг арчин эргэж сууснаа нөхдөдөө хандан:

	— Энд би хүн болж зулай битүүрсэн юм. Төрсөн нутгаа харахад хүүхэд ахуй насныхаа ул мөрийг үзэх шиг боллоо гэв. Нөхөд нь:

	— Юм яриач, сайхан яриа зам хороодог гэлцэв. Инженер залуу яриагаа нэлээд урьд болсон явдлаас эхэлжээ. 

	— Эндээс явсаар яг арван таван жил өнгөрлөө. Тэр үед саяхан бид дайраад өнгөрсөн нэгдлийн төвийн ойролцоо, Сагсай голын хөвөөнд дөрвөн өрөөтэй жижигхэн байшин байсан юм. Тэр нь манай сургууль сан. Түүний хоёр өрөөнд хичээллэж, хоёр өрөөнд нь бид суудаг байв. Манайхан өвөл голын хөндийд өвөлжиж, зун зуслан өөд холдон нүүдэг зуршилтай. Айлууд нүүсний дараа хүүхдүүд дотуур байрандаа үлдэж зуны амралт эхлүүт зусландаа явцгаана. Би тэр жил бага сургууль төгслөө. Төгсөнгүүт гэртээ хүрэх замдаа гурав хоног явснаа ер мартдаггүй. Морь минь эцсэнээс тэр ээ. 

	Голын тэртээгээс ирдэг ах нараа хүлээж, хот айлын хүүхдүүд өдрийн турш харуулдаг байсан үе шүү дээ. Энэ удаа ч гэсэн тэгсэн бололтой:

	— Тураш ах минь ирлээ! гэж уралдан угтлаа. Нэг нэгэндээ гүйцэгдэхгүй, түрүүлсэн нэг нь бай шан авах юм шиг уралдан ирлээ шүү. Би угтаж авсан дүү нарынхаа толгойг эрхлүүлэн илж хөдөөгийн агаар салхи шингэсэн борхон хацруудыг нь үнсэн өхөөрдөв. Энэ нь оройн хонь сааж буй үе байлаа. Хонь хурга нийлэн нэг их бөөн шуугиан хот айлыг нөмөрчээ. Ээж минь яарсан бололтой хониныхоо холбоог хөвөн тавиад модон хувинтай сүүгээ бялхуулан ирж явна. Гэрийнхээ гадаа ирэхэд минь ээж таваг ээзгийтэй гарч ирээд шашугийн ёсыг хийж цацан, хацар дээр минь үнсэв. Баярласандаа нулимс мэлтэлзүүлэн:

	— Үр минь сайн явж ирэв үү? Морио алдаж осолдоогүй байгаа даа гэж бодохоос хэдэн хоног нойр хоолоо барлаа. Унаагаа өөрөө аваачсангүй гэж муу эцгийг чинь ч зовоов гэлээ. 

	Би аавынхаа хаашаа явсныг асуулаа. Гэтэл ээж яагаад ч юм их л догдлон баярласан бололтой:

	— Аав нь эзгүй байгаа хүү минь. Худынхаа мэнд усыг. мэдэхээр явсан. Өнөөдөр ирэх байлгүй дээ гэж хээвнэг хэлэв. Мал хунараа алдаа байлгүй. Эсвэл манайд юуны худ байдаг билээ?... Урьд хэнийхийг ч худ ураг гэж сүйд болдоггүй сэн гэж бодож зогстол бага дүү Хайрат:

	— Гуламтай ах одоо агай (авгай) авна гэдэг байгаа. Тэгтэл ээж сандарсхийн:

	— Чи түүнийг цагаа болохоор тойрохгүй дайрна. Яасан хэрэгт дуртай монш вэ? Явж хонио хотлуул гэж гэрээс хөөж гаргалаа. 

	Би хэдэн хоног замд явж, ядарч ирснээс үд хүртэл унтжээ. Аав минь хэдийд ирсэн нь бүү мэд, нөмгөн сууж цай ууж харагдана. Худынхан бүгд сайн, мал таргалсны дараа хүүг явуулаарай гэсэн гэнээ гэж ярив. Намайг босоход аав:

	— Хүү минь наашаа ир. Том хүн болжээ гэж духан дээр үнсээд ар нуруунд минь зөөлөн алгадаж;

	— За тэгээд сургуулиа дүүргээ юү? гэлээ. 

	— Бага сургуулиа төгслөө аав аа! Одоо аймгийн төвийн дунд сургуульд орохоор боллоо. 

	— Бас суралцах хэрэг үү?

	— Тийм ээ

	— За тэгээд ямар казахын хүү эрдэм ном сурч бусдыгаа гийгүүлж гэнэ вэ? Хэлээдэх! Сая л хэд гурван малтай болж байхад харж хандахгүй сүйрүүллээ гээч! Нэгдэлд оруулна гэж багийн дарга өдөржин шахам дөвчигнөдөг боллоо. Чамд гэр барьж, өмч, тасдаж өгөх бодолтой байсан юм. Энэ сурсан чинь болоо хүү минь гэж наашаа нүүхээс урьд би чамд хэлээгүй билүү? Бурхан тэнгэр заяасан бага сага хөрөнгийг бусдын гарт үрэн таран хийхийг би огт хүсэхгүй байна. Хүү минь, сургууль соёл гэдгээ больж үз! Аав ээжийгээ баярлуул! гэж ямар нэгэн арчаагүйхэн өнгөтэй дуугаар хэллээ. Би аавынхаа сэтгэлийг нэгмөсөн хөргөх санаатай;

	— Сургуульдаа явна! гэв. Аав;

	— Явуулахгүй! гэж эрс хэллээ. Би гадаа гуйн гарахад аав уурласан хэвээрээ үлдэх нь тэр. 

	Бүлээхэн нартай, тунгалаг горхины хөвөө, мянга түмэн цэцэг навчийн үнэр аав хүү хоёрын маргааныг агшин зуур мартагдуулан өөртөө татах мэт. Горхины усанд биеэ угааж суухдаа гэнэт «Яагаад суралцахад минь дургүйлхээд байна! Хонины хүү болог гэсэн биз дээ. Үгүй ер суралцаад ч яах юм гэнэ ээ?... » гэж ахин зоригжин бодлоо. Гэртээ эргэж ороход аавын уур хэдийнээ дарагджээ. 

	— Тэдний охин нь хэчнээн төлөв, бас хэчнээн үзэсгэлэнтэй гэж санана. Хүү минь амьдралаас гадуур тэгж загнаж болдоггүй юм гэж хоёулаа ахин ам булаацалдан ярихад би юу гэхээ мэдсэнгүй. 

	Түүнээс эхлээд надад сэтгэл догдлуулсан ямар нэгэн үл мэдэгдэх хүч бий болжээ. Тэр нь ямар хүч байсныг өөрөө ч мэдсэнгүй. Үүгээр зун өнгөрч мал таргалж намар, болсны дараа Турамтай хүү уранд1 ирэг гэсэн хэл чимээ иржээ. Надад цоо шинэ хувцас өмсүүлэн алаг эрээн богцыг китээр дүүргэн өвгөрч яваа нагац ах Жакенийг замын хань болгон дагуулж өглөө. Ийнхүү цавьдар морь унуулан намайг хадам руу минь мордуулдаг байгаа!

	Жакен гуайг худ ураг болох, үг хэл олоход нэртэй хүн гэлцдэг юм. Аав, миний зам өлзийтэй байхыг ерөөж шар халзан хонь гаргаж голынхондоо тараагаад намайг үдсэн сэн. Надад хүний хүргэн болж уранд очих нь их л сонин санагдаж байлаа. Өнгөрсөн жил Азимбайн охины нөхөр уранд ирэхэд манай хот айлынхны хүүхдүүд түүнийг нагац гэж тоглож үйлийг нь үзсэн түүхтэй. Тэдний дотор би ч гэсэн оролцож ёстой нэг цангасан зугаагаа гаргаж билээ. 

	Өглөө мордсон бид үд хэвийгээд зорьсон айлдаа хүрлээ. Биднийг харчихсан тэдний хот айлын нэг хэсэг залуухан хүүхнүүд охид биднийг угтаж ирээд ам хэлээ билүүдсэн наг хүүхэн миний морийг булаацалдлаа. 

	— Үгүй энэ чинь яасан цадиггүй хүргэн бэ? Мориноосоо буу, хадам эцэг эхээсээ ичээч, хот айлын дэргэд нь ирээд мориороо ханхалзах нь уу? Буу! гэв. 

	Би зовсон боловч «ийм ёстой юм байлгүй» гэж мориноосоо буулаа. Морийг минь унах гэж нөгөө хүүхэн дөрөөнд хөл нь хүрэхгүй;

	— Өө, өөдсөн чинээ амьтан, жаахан өсөж өндийн учир мэдэхтэйгээ болохгүй юугаа хийж явсан юм бэ? гэж жингэнэтэл инээд алдаж дөрөөг минь уртасгаж мордонгуут «Уранд-ирсэн хүргэн хүүгийн мориор үнс гарга» гэдэг казах чинь энэ гээд давхин одов. Би мориноосоо хагацаж, танихгүй хүмүүсийн хооронд ганцаараа үлдлээ. Ямар ч тус хүргээгүй Жакенд гомдсон гэж туйлгүй. Тус болох нь байтугай тэрбээр их л хүндэтгэлтэйгээр айлуудын дундах том гэрийн гадаа ихэмсгээр бууж харагдана. Угтан авагсад ганцхан намайг цоо ширтэхэд нь хулмалзсаар тэднийг даган явав. Тэдний зарим нь намайг хатгаж, зарим нь нударч зовооно, Хүргэн ахтайгаа тоглож байгаа нь тэр ээ. Ууртаа багтран байвч хүчгүйгээ өөрийн эрхгүй хүлээж явлаа. Өврөөс минь арай томоохон нэг хүүхэд дээгүүр харж явснаа гэнэт дэгээдэхэд нь. хийсэн унав. Өрөвдсөн нэг хүүхэн намайг босгон хувцсыг минь гөвөх зуур:

	— Нагацаа мөн чадлаа шүү. Тийм байх ёстой гэж намайг унагаасан хүүг магтсан хэр нь одоо хэрэггүй, дэндүү жаахан амьтан юм гэж бас надад тал засав. 

	Бид гэрийн үүдэнд хүрч ирэхэд тал талаас хөгшин авгай нар цугларан ирж шашугаар булж хаядаг байгаа. Хамт ирэгсэд ааруул чихрийг булаацалдан түүцгээнэ. Би бүгдээс нь үргэсэн мэт харж байтал гэнэт танил нөхөр минь харагдлаа шүү. 

	— Ермек!

	— Турамтай!

	— Ермек чи хаанаас яваа юм бэ?

	— Манайхан энд шүү дээ. Надтай хамт дөрөвдүгээр анги төгссөн Ермек гэдэг найз минь энд байлаа. Урьдынхыг бодоход надад зориг орох шиг болов, Нэг бага гэрт унд уусны дараа гадаа гарав. Ермектэй нийлээд айлуудаас холдон гүйлээ. Багтартлаа гүйлээ. Голын хөвөөнд хүрээд бие биеэ даран унаж, тэврэлдэн удтал хөхрөлдөн ноцолдов. 

	— Хаматбай баяны хүргэн ирнэ гэсэн нь чи байсан байна шүү дээ. Тэгэхээр чи хичээлээ хаясан хэрэг үү? гэж Ермек асуулаа. 

	— Аав зовоогоод болсонгүй. 

	— Чамайг Балапантай яаж гэрлүүлэх гэсэн юм бэ?

	— Балапан гэж хэн юм бэ?

	— Хаматбай баяны охин. Чиний сүйт хүүхэн гэж Ермек хариулав. 

	Мөрөөдөж ирсэн сүйт хүүхнийхээ нэрийг сонсоод сэтгэл шал буух шиг болов. Түүнийгээ Ермект хэлж зүрхэлсэнгүй. Энэ үед гэрээс малын батад2 оролцог гэж хэлүүлсэн хүүхэд ирлээ. Бид их гэр гэсэн хадам эцгийндээ ороход үүдэнд шар халзан хонь бариад зогсож байсан хүн томчуулд хандаж:

	— Омин3 гэхэд хоймор сууж байсан бавгар сахалтай өвгөн, магадгүй миний хадам аав байх, алгаа дэлгэж амаа хөдөлгөн. юм хэлээд аллакпир! гэж нүүрээ илбэв. 

	Бид цайны дараа гадаа гарч явтал нөгөө Морийг минь булааж унадаг хүүхэн хүрч ирээд;

	— Санааг чинь ойлголоо. Би өөрөө дагуулж очно гээд гараас минь хөтөлдөг байна шүү. Тэгээд нэг бага гэрт дагуулж оруулаад орны урьд хатгамал хатгаж суусан хүүхний дэргэд ойртуулан;

	— Серик минь бурхан тэнгэр холбосон заяаны чинь хань ирлээ. Алим жимс шиг болж байгааг нь хараач гэснээ над руу харж; 

	— За хүргэн хүү минь худ худгуйгаас хурдан хөлөг авна! гэлээ. 

	Нөгөө хүүхэр намайг нэвт ширтэж байлаа. Би тэсэж чадсангүй дальдрав. Тэр гэнэт босоход толгой нь гэрийн тооно хүрлээ. Надаас хоёр дахин өндөр ёстой л дэнхийсэн бүдүүн шар шиг хүүхэн ажээ. Түүнийг харуут зүрх алдран сэтгэл үймрэв. Нэг мэдэхэд би гүйн гарсан байлаа... Мөрөөдөлд автаж хүсэл болсон зүйл гутамшиг болон хувирчээ. Миний сэтгэлийг ойлгосон бололтой, Ермек хойноос дагаж харагдана. Тэгээд арга ядсан байдалтай;

	— Чиний үе тэнгийн бишээ. Хорин таван настай гэсэн. Хадамд гаралгүй гэртээ хөгширсөн хүүхэн гэж манайхан ярьцгаадаг гэлээ. 

	— Би гэртээ буцлаа. 

	— Оройтож орхилоо. Харьж чадах уу?

	— Яах вэ ээ, зүгээр харьчихна. 

	— Би чамайг гаргаж өгье! Хүмүүс мэдэж орхивол заяандаа явуулахгүй. Оройн адуу эргүүлж ирье гэж хэлье. 

	— Тэгье найз минь! Бид Тумбагийн гарамд ирэхэд Ермект, 

	— Би сургуульдаа явна! гэлээ. 

	— Тэгвэл нэг ангид орно гэв. Ермек ихэд баярлажээ. 

	Би шөнө дунд өнгөрөөд гэртээ хүрч морио тушиж орхиод, гэрийн гадаа хураасан тэмээний хэдэн хом дотор ороод унтчихлаа. Хэн нэгэн хүн татаж сэрээхээр нь харсан чинь ээж байна. Нэлээд дээр хөөрсөн наран намайг хараад инээмсэглэж байх шиг гэрэлтэнэ. Ээж дуу алдаж:

	— Яаж байгаа чинь энэ вэ? Жакен хаана байна? гэлээ. Би хариу хэлсэнгүй: Хэлэхийн ч хэрэг байсангүй. Ээж тэгснээ дахиад:

	— Жакен амьд уу? гэлээ. 

	— Амьд!

	— Тэгээд хаана байна?

	— Тэр хүн тэндээ мах идэхээр үлдсэн гэв. 

	Энэ үед манай хот айлын хойтох хөтөл давж ирж яваа Жакен гуай харагдлаа. Миний морийг хараад амьд мэнд байгаад минь баярласан боловч ихэд гуньж гутсан харагдана. Бүхий явдлыг ойлгосон аав:

	— Ингэж гутамшиг болгох гэж, ээ харла, ээ харла! Хайран мал, хайран хүн! гээд дороо нам суулаа. 

	Тэр шөнөдөө би гэрээсээ оргож аймгийн төв ороод сургуульдаа бүртгүүлэв. Хичээл эхлэхэд долоо хоног үлджээ. За түүнээс хойш энэ нутагт ирж байгаа маань энэ гэж Турамтай яриагаа төгсгөлөө. Энэ үед тэд Ашылы булгийг уруудан явж байв. 

	 


ХУРАМБАЙГИЙН ИНЭЭД

	 

	Өчигдөр цагаан гэгээтэй унтсан Хурамбай нар дээр хөөрсөн хойно босоод ер зовсон шинжгүй гадаа гарч ирээд цай уухаар тухлан суулаа. Цайгаа ханатал уусны дараа галынхаа дэргэд, сэтгэл тайвшран хажуулдаж хэвтэхдээ сайхан мөрөөдөлд автав. 

	Инээд шиг сайхан юм хаа байх вэ? «Инээсэн хүн залуужна» гэж үнэн шүү. Энэ хорвоод амьдарч яваа мөрөн дээрээ толгойтой бүхнийг нэгэн хонхорт цуглуулаад, өөрөө хамгийн өндөр уулан дээр гарч;

	— За хүмүүс ээ! Нэг нэгээр инээцгээ гэх юмсан. Тэд инээлдэнэ. Түүнийг хөгжмийн нот шиг бичиж авбал инээдийн хэчнээн төрөл гарах бол... Тиймээ. инээд гэгчээр би өөрөө хэчнээн төрлийн инээдийг мэдэх билээ! Энэ насыг хүртэл (дөч хүрч яваа) түүнийг бодож тооцоогүй юм байна шүү. 

	Эхлээд инээдийг баярын ба гунигийн гэж хоёрт хуваалаа. Тэгээд хэрхэн өндийснөө өөрөө ч анзаарсангүй. Завилан суусан хэвээрээ зүүн гарынхаа эрхий хурууг эхлэн дарж амандаа бувтнан, Тачигнах, начигнах, жингэнэх.,. хүд хүд... пар пар... гэж таван хуруугаа дарж дуустал авгай нь

	— Нүдэнд чинь юу харагдаад байна вэ? Саа маа дайрчихсан юм биш биз. Ингэж суухын оронд далан дээрээ очооч, нөхөд чинь аль хэдийн явчихсан. Өдөр бүр хожигдох чинь эвгүй юм биш үү! гэв. 

	— Авгай! бүү зов. Жаахан ч гэсэн сайхан юм мөрөөдөж бодмоор байна. Сая уусан цай минь жаахан ч болсон доошлог. Харин чи намайг яаж инээдгийг хэлээд өгөөч!

	— Чи юу?... Чи үхсэн үнэг шиг ярзайж инээдэг гээд тачигнатал хөхрөв. Хурамбай авгайдаа гоморхсон бололтой, 

	— Чи мөн бурав аа! гэлээ. 

	Тэр зээтүүгээ авч хүрмээ нөмрөн хашаанаас гарав. Халуун гэж жигтэйхэн ажээ. 

	Тэртээд харагдах хүмүүс тийшээ залхуутай нь аргагүй сажиллаа. Ингэж явахдаа тэр инээдийн тухай бодсоор байв. Манай хүмүүс ер нь яаж инээдэг бол, түүнийг ажиглаагүй юм байна шүү!

	Бригадын дарга борооны үүл шиг дүнсийж инээнэ. Харин агрономич охин тайван дөлгөөн, үг нь хурц, тачигнатал инээнэ. 

	Хурамбай тариан талбайд ирэхэд тариачид суваг цэвэрлэж талбайнуудад ус хуваарилан өгч байлаа. Харин өөрт нь хариуцсан газар тэр хэвээрээ ажээ. Өчигдөр уржигдар талбайн цэвэрлэлт муу байгааг агрономич охин анхааруулсан юмсан. Маргаашаас үр цацвал услаагүй талбай юу болох билээ. Энэ талаар бодохоос аргагүйг ойлгов. Энэ үед араас нь хүрч ирсэн агрономич охин

	— Хурамбай гуай сайн байна уу? Та дэндүү орой ирэх юм аа гэлээ. Хурамбай, охины хэлснийг тоосон ч үгүй зөвхөн яаж инээдэг юм бол гэсэн байртай охин руу бүлтийтэл ширтвэл, тэр нь элэг доог хийгээд ч байгаа юм уу, гомдоод ч байгаа юм уу ялгаж чадсангүй хуурамчаар инээмсэглэх шиг санагдав. 

	— Охин минь дээ, бусад нь ч хийж гийгүүлээд байгаа юм алга байна шүү дээ гэв. 

	— Ажлаас хоцорно гэдэг, зарласан уралдаанаас хоцорно гэсэн үг дээ. 

	— Яарвал даарна гэсэн үг бас бий. 

	— Амжилт хүсье ах минь. Гэхдээ... 

	— Юу? “гэхдээ” гэж

	— Тань шиг залхуу хүнээс амжилт гарах болов уу даа?

	— Охин минь чи надад итгэхгүй байна уу? Хүнд итгэхгүй, бас доромжилно гэдэг бол гэмт хэрэг шүү!

	— Харин та өөрөө хууль дүрэм зөрчиж. хөдөлмөр тасалж байна. Тэгээд ч танд хийж бүтээсэн юм өчүүхэн байна. 

	Агрономич огтхон ч эмээсэнгүй улаан нүүрийг нь ягаартал хэлж орхив. 

	— Эцэг шиг хүндээ ингэж хэлж болохгүй байх аа!

	— Өө Хурамбай гуай! «Үг олдож, үхэр холдлоо» гэж агрономич хэлээд мөнгө шиг жингэнэтэл инээгээд яваад өглөө. 

	Хацар луугаа тас буулгасан юм шиг болсон Хурамбай зээтүүгээ түшин хэсэг зогсов. Тэгээд хажуу дахь нарийн сувгаар урсах усыг хараад замыг нь цэвэрлэх санаатай тонгойв. 

	 

	* * *

	 

	Юм ээлжтэй. Хурамбай гуай ичиж зовдог хүн шүү дээ. Агрономич охины үг зүрхэнд нь хүрэв үү, цаг хугацаа нэлээд алдсан боловч эцэстээ байдгаараа хичээлээ. 

	Тариа ургав. Ургацаа хураав. Өнөөдөр тариаланчдын баяр болох ёстой. ХурамбаЙ гуайн амжилт жил жилийнхээс дээгүүр болохоор сэтгэл өег, гэхдээ бусдын байдлыг харахад тийм ч сайн биш ээ. Харин сүүл мушгиагүй гэдэгтээ дотроо баттай итгэж байв.       Ямар ч байсан өнөөдөр уралдааныг дүгнэж, түрүүлэгсэд тодрох болно. Тэр түрүүлэх хүмүүсийн нэгэнд өөрийгөө тооцож клубт орлоо. Үүдний хонгилд ямар нэгэн юм сонирхож байгаа хүмүүсийг хараад тэдний дэргэд очлоо. Тариаланчдыг жагсааж байр эзлүүлэн, ажлын үзүүлэлтийг бичсэн байлаа. Төлөвлөгөөгөө 173 хувь биелүүлсэн Тоган нэгдүгээр байр, Жекен хоёр... 

	Хурамбай жагсаалтыг эхнээс нь доош уншиж эхлэв. Нэр нь орхигдчихсон юм уу, алга. Уншаад байлаа, алга. Уруудаад байлаа алга. Амьсгаагаа даран уншлаа, алга.. Алаг нүдээ бүлтэртэл уншлаа, алга. Нэрээ эрж доошлох тусам нэг их Харайхуйд байгаа юм шиг санагдан, сэтгэл нь ус асгасан юм шиг хөрөв. Тэгж тэгж нэрээ оллоо. Олохоо ч алд даа, өөрийн нь ард нэг ч хүний нэр бичигдээгүй ажээ. Тэгэхээр хамгийн сүүлчийн байр болж таарав. Хурамбай халуун төмсөнд хахсан юм шиг амаа ангайн ичсэндээ юм уу, эсвэл айсандаа юм уу, эсвэл бухимдсандаа юм уу таг чиг зогсжээ. Тэгтэл хананд хадсан толинд гэнэт өөрийгөө олж харав. Олж харахдаа инээсэн ч юм уу, уйлсан нь ч юм уу бүү мэд ярзайж орхисноо мэдрэв. Нөгөө хүмүүс бүгд алга аль хэдийн хурал эхэлсэн байлаа.       

	Тэр, клубээс гүйн гарч гэр лүүгээ яарлаа. Замдаа элдэв юмыг ер анхаарч харсангүй, хоёр чих нь битүүрчихсэн шиг байв. Хаалгаараа оруут мэл хөхрөн, цэл гайхсан мэт зогслоо. Учрыг ойлгоогүй авгай нь, 

	— Чамайг бас ямар саа өвчин дайрчихаа вэ? Хуралд яваагүй билүү? гэв. 

	— Хурал болж байна... Би... би.... гэж бувтнасан тэр малгайгаа авч хоймор луу шидэнгээ дороо навтасхийн сууж «пасхийтэл» инээд алдлаа. Ямар нэгэн аюул болоогүйг ойлгосон авгай нь, 

	— Инээд чинь засарчихжээ. Уралдаанд үхэр унаж дээ байр нь! гэв. 

	— Юун үхэр гэж... явган болчхоод ирж байхад... Тэр хоёр ахин хэн хэндээ дуугарсангүй. Нэгэн жилийн Хурамбайн инээд ингэж төгссөн юм. Харин тэр олон янзын инээдмийн алинаар нь төгссөнийг өөрөө ухаарсан бол яамай даа!...

	 


СЭТГЭЛИЙН ШАРХ

	 

	Шөнө. Цонхоор туссан сарны гэрэл, хулжин одсон нойрын харгайгаар тархи толгойд үймэлдсэн элдэв бодол, залуухан гэргийд хань болох ажээ. Хэвтсэнээс хойш хэчнээн ч хугацаа өнгөрөв дөө. Нүд аньсангүй. 

	Үе үе уртаар санаа алдан эргэж хөрвөн нөгөө тийш эргэж хэвтэв. Бодогдоод барагдашгүй бодол... Өөрийн гэр, орноос төрхөмдөө хөөгдөж ирсэн хүүхэн адил. Хэдэн хоног үргэлжилсэн хэрүүл уруулаас ядарч туйлдаад, өнөөдөр арай чүү гайгүй болох шиг санагдсан сан. Огт тийм биш бололтой. Өнгөрсөн нэг жилийн амьдрал сэрэн өндийсөөр, дараа дараагаар сэтгэлд орж ирсээр байв. Гутарч гунилаа гансарч зовлоо. 

	«Би чамд хайргүй. Нүднээс минь далд ор. Эсвэл энэ ертөнцөд чи, эсвэл би амьдрах болно» гэж тэр хэлсэн. Дараа нь хэчнээн ч гашуун нясуун үгээр булав даа. Эцэст нь тэвчсэнгүй. Хэдэн хоног хол байвал уур омог нь дарагдана биз. Уужуу тайвнаар бүхнийг бодох биз гэж бодоод төрсөн гэртээ ирсэн юм. 

	Тэр яагаад гашуун ус уугаад байдаг болов оо? гэсэн бодолд ахин автлаа. Тийм ээ, сүүлийн долоо хоногийн турш эрт яваад, орой ирдэг болсон. Ирэх болгондоо архи үнэртүүлж ирдэг байв. Хэнийг дагасан байх вэ, хаана очсон бэ, түүнийг шалгалгүй яагаад өдий хүргэв ээ? Түрүүчийнхээ эхнэрээс салахдаа ийм араншин гаргасан гэж сонинд бичсэн байсан шүү дээ гэсэн бодол төрөв. Бид хэчнээн жаргалтай байлаа. Тэр анхны өдрөөс л «чамгүйгээр амьдарч чадахгүй. Залуу зандан насны явдлаас болж нэг удаа гэнэдсэн. Одоо чамдаа итгэгдвэл миний нэгэн насны хэрэг бүтэх нь тэр. Би чамдаа туйлгүй хайртай. Нээрэн туйлгүй хайртай!» гэсэн. 

	Камелийн энэ үгэнд Аккумис үнэн зүрхнээсээ итгэсэн юм. Нөхөртөө буруу өгч түвдсэнгүй. Үгүй... Тэр буцаад хүрээд ирнэ. Бид аз жаргалтай байж чадна. Камел минь бүхнийг ойлгоно, би ч уучилна... 

	Тэр анх яаж танилцсанаа бүр эхнээс нь эргэж санав. 

	Тэр хоёр нэг гудамжид суудаг байлаа. Ажилд хамт явж, хамт ирнэ. Тэгэхдээ Камел түрүүлж гараад хүлээж байдаг байлаа. Аккумис гадаа гарах бүртээ тэдний байшингийн цонхыг харна. Нэг өдөр яг тэгж зогстол Камел гарч ирээд харангуут гүйн ирэв. Ирэнгүүт тас тэврэн авч хэдэнтээ үнслээ. Үнссэн тэр газар нь одоо хүртэл хав халуун байдаг билээ. 

	Удсангүй тэгээд гэрлэцгээлээ, гэр бараатай ч боллоо. Нэртэй хүндтэй хүмүүсийн нэгэн адил аз жаргалтай гэр бүл нэрлэгдэв. Биднийг одоо ямар ч саад бэрхшээл хагацааж салгаж чадахгүй... 

	Ингэж бодож хэвтсэн Аккумис босоод гадаа гарлаа. Намуухан дулаахан шөнө байв. Орчин тойрон гүн нойртоо автжээ. Тэр дахиад л «би яагаад буруутан болдог билээ?! Ямар хүч намайг амраг нөхрөөс минь салгаж чаддаг байна! »Над шиг хайрлаж дурласан нөхрөөсөө салсан хүн ер байдаг болов уу? Тэр маань мөн л над шиг унтаж чадахгүй нойр нь хулжаад зовж байгаа болов уу?» гэсэн бодолд автав., 

	Аккумист гэнэт гэрэлтэй цонх харагдав. Ойр хавьд өөр ямар ч гэрэл гэгээ байсангүй. Ямар нэгэн хүсэл мөрөөдөлд автсан залуухан гэргий аман дотроо, 

	— Иш ш... хөөрхий минь. Тэр маань бас унтаагүй байгаа юм байна шүү. Би хайртыгаа уучилъя! гэж шийдээд тийшээ яаран гүйлээ. Гүйсээр гэрийнхээ үүдэнд тулж ирэв. Орох уу? Байх уу? гэж хэсэг зогссоноо гэнэт хаалга татлаа. Нэг хөл нь гадна, нэг хөл нь дотогш болсон тэр, босго бүрэн алхаж чадсангүй мэл гайхаж цэл хөхрөв. «Нүд нь бүрэлзэх шиг боллоо. Нүдэндээ, өөртөө үл итгэнэ. Айн балмагдсан нь учиргүй. Хэн нэгэн хүн цохиод авах шиг зүрх нь хүчтэй булгилснаа гэнэт шимшрэн өвдөж, бас мөс шиг дорхноо хөрлөө. Нөхөр «нь Ажар гэдэг охиныг тас тэврэн сууж байв. 

	Аккумисийг хараад улсхийн босож ирснээ яах ч учраа үл олон балмагдав. 

	Аккумисын хөл гуйвж нэг хөлөө арайхийн татаж аваад хаалгыг нь тасхийтэл хаалаа. 

	Камелийг хараамаар санагдав. Гэвч зориг зүрх нь хүрсэнгүй. Уучилж үл болох хар нүгэлтнээс бушуухан холдож, ахин үүгээр үзэгдэхгүйгээ сэтгэлдээ тангараглалаа.       

	Хуурагдсанаа ойлгох тусам, амьдралын аянга нэг л удаа нирхийхдээ ийм байдалд хүргэдэг байна шүү! гэж ойлгов. Муу хүний хар сэтгэлээс харвасан аянга, сайн хүний цэлмэг сэтгэлд ингэж хүчтэй буудаг ажээ. Тэр гэр лүүгээ үлгэн салган гэлдрэв!..


«ЧИХЭЭ ХУЛМАЙЛГАХ НЬ ДУРГҮЙЛХСЭНИЙХ»

	 

	Хогабай, Хогабай, гэгдсээр өөрийгөө энэ нутгийн «бурхан» нь гэж ойлгодог юм. Аа харин миний хувьд гэвэл үүнээс яг хоёр жилийн түрүүнд наймдугаар ангийг арай чуу төгсөж аавынхаа ачаар нэгдэлдээ слесарь хийдэг болсон билээ. Тэгтэл токарийн мэргэжилд нэг хүнийг явуулах юм гэж сонсоод тэнгэр бурхан шиг санадаг Хогабай даргынхаа өрөө тийш «тэшиж» гарав. Урьд өмнө уулзан учирч байгаагүй би Хогабайн тухай элдэв явган яриаг төдийлөн тоож байсан удаагүй. 

	Хогабай гуай тэнэгэр суувал баруун талаас нар мандаж үйлс чинь бүтнэ гэж бод, барайж суувал есөн жорын хүсэлдээ бүү авт, бушуухан буц! гэж урьд уулзаж байсан хүмүүс ярьдаг сан. 

	Конторын өмнө дөхөж очтол Хогабайн машин шуугиулан ирж яг хажууд минь зогсдог байгаа. Баруун талын хаалга онгойж, хамгийн түрүүнд казах хонины ууц нуруу адил бөөрөнхий бөгс харагдаж, дараа нь бухын хүзүүтэй буурал толгой, нэг гартаа богцтой зүйрлэмгүй хүрэн цүнх барин бууж байгаа Хогабайг хараад «үйлс нь өлзийтэй бүтэх залуугийн урьдаас бэргэн эгч нь гардаг юм» гэсэн казахын цэцэн үг гэнэт санагдлаа. Энэ хавьд машинаасаа бөгсөөрөө буудаг хүн ганц Хогабай билээ. 

	Энэ хүнийг өрөөндөө хүртэл бөгсөөрөө түрүүлж ордог гэлцэнэ. Хогабай гуай машинаасаа яаран бууж өрөө рүүгээ хурдан хурдан алхаллаа. Би ч хойноос нь дагав. Над руу хялам ч хийсэнгүй. Зам зуур тааралдсан хүмүүст хагас дутуу мэндлэн үл хайхран толгой дохино. Өрөөний үүдээр хэсэг хүн холхиж байв. Тэдэнтэй толгой ч дохисонгүй. Нарийн бичгийн дарга охины дэргэдүүр өнгөрч хаалгаа онгойлгоод бөгсөө цааш харуулангаа нарийн бичгийн даргад «чи байгаа юм уу?» гэсэн шиг харав. 

	Ааш занг нь анддаггүй тэр бүсгүй даргынхаа хувцас хунараа өлгөж, аажуу уужуу хөдлөн ширээндээ суух хүртэл тав арван минут өнгөрөхийг мэдээд, хүлээж байсан хүмүүст

	— Дарга эхлээд бичиг цаастай танилцахгүйгээр хүн хүлээж авахгүй гэж анхааруулав. Хүмүүсийн хойно ирж би ч зогслоо. Урд минь эмэгтэй эрэгтэй арваад хүн байна. Худгийн ус хүлээж цангаж суугаа юм шиг хана түшүүлсэн сандалд зэрэгцэж сууцгаана. Нэлээд хугацаа өнгөрлөө. Тэгтэл үүдний хонх хүнгэнэхэд чимээгүй суусан хүмүүс цочих шиг болов. Нарийн бичгийн дарга эмэгтэйн нүд инээмсэглэж, даргынхаа өрөө лүү ухасхийлээ. Орох хүртэл хэчнээн удсан бол, гарах хүртэл түүнтэй адил удаж гарч ирлээ. Тэгээд шууд харилцуур утсаа авч:

	— Байна уу? Байна уу? Хоган гуай юу? Дарга таныг дуудаж байна хэмээн хэлэв.

	Хүлээсэн хүмүүсийн эхэнд зогсож байсан гонзгой шар царайтай хүн тэвчиж ядсан байдалтай, 

	— Би яарч яваа юмсан, орох уу? гэлээ

	— Юуны тухай билээ?

	— Юуны тухай байх вэ, боловсон хүчний асуудлыг шийдүүлэх гэсэн юмсан. 

	— Чухал ажилтай сууж байна. Хүлээж авахгүй. Хүлээнэ биз дээ гэв. Энэ үед хойно нь зогсож байсан хүмүүсийн нэг нь

	— Хүлээж авах цагийг нь мэдэж өгөхгүй юу? Болохгүй бол хий зогсоод яах вэ, ажил хоцорлоо! гэлээ. 

	— Хүлээх эсэх нь та нарын эрх. Цаг нь гарвал ганц хоёр хүнтэй уулзах байх гэж хямсганасан нарийн бичгийн дарга хэлэв. Энэ үед нарийн бичгийн даргаар дуудуулсан Хоган ирээд, мөнөөх залуухан бүсгүйд нүд ирмэн ороод явчихлаа. Даргатай уулзахаар дугаарлаж суусан хүмүүс Трестийн дарга битгий их удаасай гэж дор бүрдээ дотроо залбиран суусаар байв. Мөнөөх хонх дахиад жингэнэв. Нарийн бичгийн дарга сэвхийн ороод, эргэж гарч ирлээ. Утсаа шүүрч хэн нэгэн хүнд, 

	— Хоёр аяга айраг оруулж ир! гэв. Удсангүй инээд алдсан хөрслөг бор хүүхэн тосгуур дээр аягатай айраг тавьсаар даргын өрөөнд орлоо. Би эвшээлгэж сууснаа, үүнийг хараад

	— Яасан жаргалтай улс вэ?... гэчихдэг байгаа. Хэлэх нь хэлчихсэн боловч айсандаа, болж хүмүүс рүү харав. Хараа минь нарийн бичгийн даргад тустал «юу гэнээ?» гэсэн аятай над руу хөмсөг зангидан ширэв татав. Зовсондоо зүгээр байж чадсангүй гараад явчихлаа. Урьд минь сууж байсан нэгэн хижээл насны хүн хамрынхаа тамхийг татах санаатай хойноос минь гарч ирээд шуналтай нь аргагүй хэд сороод:

	— Ямар ажлаар орох нь вэ? гэлээ. 

	Курст суралцах хүсэлтэй байгаагаа би хэлэв. 

	— Хогабай гуай энэ үгийг чинь сонсвол Чихээ" хулмайлгана биз! гэж анхаарууллаа. 

	— Мал биш, чихээ хулмайлгадаг нь яаж байгаа хэрэг вэ?

	— Тэгдэг юм даа! Дэргэд нь очиж суухдаа ажиглаарай. Өргөн духны нь арьс урагш хойш хумигдан байснаа дэлдгэр чих нь хөдөлж байдаг юм. Духандаа үрчлээгүй уужим тайван сууж ярилцвал хэрэг минь бүтлээ гэж дотроо гуягаа алгадаж суу. Аа харин хөмсгөө зангидан, хүзүүгээ нугдайлгаж чихээ хулмайлгавал тэр чамд дургүйлхсэнийх. 

	— Сонин юм аа!

	Биднийг эргэж ороход эхний хүн оржээ. Тэр инээмсэглэсээр гарч ирлээ, дараачийнх нь урвайж гарч ирлээ. «Базаасангүй дээ» гэж бодоцгоов. Дараа нь нэг настайвтар авгай орсноо удаж удаж уйлсаар гарч ирэхэд тэнд байсан бүх хүн өрөвдөх шиг болов. Хонх ахин дуугарлаа. Нарийн бичгийн дарга эмэгтэй оронгуутаа эргэж

	— Одоо хүн хүлээж авахгүй үдээс хойш ирцгээ гэв. Үдийн амралт хүртэл бас л цаг хэртэй хугацаа байгааг мэдсэн хэр нь бид дув дуугүй тарлаа. Ингээд хагас өдрийн ажил алдлаа гэсэн үг. 

	Үдийн дараа ч гэсэн өмнөх байдал давтагдаж надад ажил тарахын өмнөхөн орох боломж олдлоо. Хойно бас л олон хүн нэмэгджээ. «Та нар ч маргаашаас наашгүй» гэж бодоод урьд өмнө орж үзээгүй өрөө лүү зоригтойнхон алхаж оров. 

	Үүднээс хоймор хүртэл дэвссэн хивс гялгар тавилга, сандал, зөөлөн буйдан нүд булаах агаад, Хогабай гуай ажлынхаа ширээний ард дан цамцтай нугдайж, бичиг цаасаа шагайж сууна. Хамар дээрээ нүдний шил тохжээ. Эрүүний мах унжиж харагдана.. Өргөн дух, том чих, цүдгэр гэдэс намхавтар биетэй сүрлэг бор хүн энэ өрөөг улам сүр сүлдтэй болгосон юм шиг харагдана. Мэндлэх санаатай дэргэд нь өлмийгөөрөө шахуу гишгэн аяархан очиж толгойгоо маажингаа хоолойгоо засахчаа болов. Тэр, «ойлголоо» гэсэн байртай нүднийхээ шилэн дээгүүр хагас дутуу хараад:. 

	— Чагнаж байна, юу хэлэх гэсэн юм бэ? гэлээ.       

	— Даргаа би хоёр жил слесарь хийв. Одоо токарьчин болох хүсэлтэй байна. Курст явуулж өгөөч гэлээ. Тэр хөмсгөө зангидан, духныхаа арьсыг хумиад барьж байсан харандаагаа ширээн дээр хаян зөөлөн сандалд налангаа чихээ хөдөлгөн, 

	— Явуулахгүй, би чамайг танихгүй юм байна. Өөр хүн явна гэж үгээ товчхон хэллээ. 

	— Би таны ажилчин байна шүү дээ! гэв. Тэр өөр юу ч асуусангүй. Намайг намжирдан ширтсэнээ урдуур нь муу ёр зөгнөгч муур гүйгээд өнгөрсөн юм шиг гараа нэгэнтээ сэгсрэн, дахин чихээ хөдөлгөв. Би дотроо чихээ хулмайлгасан нь дургүйлхсэний шинж гэж бодлоо. Үүнийг яасан ч олон хүн ажигласан юм дээ!

	 


ЗУД ХЭДЭН ТӨРХӨМТЭЙ ВЭ?

	 

	Малчин түмний хүч чадлыг шавхаж, ясны хөлсийг гаргаж, шөнө нойр авхуулахгүй, өдөр аяга цай уулгахгүй их ажилтай үе бол хаврын мал төллөлтийн цаг. Газар сайгүй их ажил өрнөнө. 

	Өнөөдөр энд бас тийм. Оройн хонь ирж, хот хороог дуу шуугиан, малын майлаан бүрхжээ. 

	Хонь хурга нийлүүлэн яваа хот айлын дунд хүүхэд шуухдаас авхуулаад санчгийн бууралтсан аксакалууд хүртэл байна. Хавь ойрынхон нь «хоньчин өвөө» гэж нэрлэдэг Мурал энэ нэгэн хот айлын ахмад нь юм. Тэр өвгөн хотны зах дахь пүнзний хажууд нэг улаан зусгийг уяж хүлчхээд эхтэйгээ адил ууцан сүүлтэй улаан хургыг амлуулах санаатай ядаж сууна. Хургаа голсон хонь нэлээд зовоосон нь илт. Өвгөн хэчнээн удаа давтсан нь бүү мэд. «Тойг, тойг, тойг, » гэж хүнгэнэсэн дуугаар уянгалуулан дуудах нь эх хүн үрээ бүүвэйлэх адил. Хурга хөхөнд нь хошуугаа хүргэмэгц эх нь хөлөө сарвалзуулан тонгочиж амнаас нь гаргачихна. Хурга эргэнгээ ахин эхийнхээ цавийг бүлээхэн хошуугаараа нудрахад дахин гижиг нь хүрэх ажээ. Мөнөөх хөгшин, хонийг хана руу улам шахан хургаа амлуулан тойглон, суусаар байлаа. 

	Ийнхүү ажил ихтэй үдшийн цагаар хот айлын урьд талын хар хошууг тойрон «ГАЗ—64» машин гарч ирснээ элстэй жалгыг гатлан «араагаа» нэгэнтээ сольж шуугиулан давхисаар айлуудын гадаа ирж зогсов. 

	Хаваржаануудын хооронд «харваж» явдаг зоотехникчидтэй төсгүй, цагаан буурал захтай пальто өмссөн, бөөрөнхий гэдэстэй намхан биетэй тос даасан бор хүн машинаас бууж ирлээ. Тэрбээр үлээж байсан хүйтэн салхины урьдаас дальдчин тэртээ хойноос нөмрөн айсуй өтгөн хар үүлийг хөмсөг зангидан ширтэн дэргэдэх нөхөртөө хандаж, 

	— Цаг агаар бишгүйдэж «зуд» болох нь ээ дээ! гэж шаналсан байдалтай өгүүлэв. Нөхөр нь түүнийг дэмжиж, 

	— Жавар тачигнах нь ээ! гэлээ. 

	Эд нар алсаас яваа биш, аймаг сумаас яваа «төлийн төлөөлөгч» нэртэй зочид байжээ. Хот айл тийш хараа гүйлгэж хүн амьтан угтаагүй болохоор хэсэг зогсоод Мурал өвгөн тийш явцгаалаа. 

	Нутаг орны ёсоор мэнд мэдэн, хэрхэн хаваржиж байгааг лавласны дараа «зүгээр зогсож чаддаггүй хүн огт хэрэггүй юманд өртөмтгий байдаг» гэгчээр аймгийн төлөөлөгч, Мурал аксакалын чихэнд ойртож 

	— Зуд хэдэн төрхөмтэй вэ? гэж асуулаа. 

	— Юун зуд?... Хүү минь нүдэнд чинь юу харагдаад байна вэ? Урьд цагийн бэртэгчин залхуучууд зуд гэдэг чинь долоон төрхөмтэй, далан ачтай гэж хар хүйтэнд халшрахаараа хэлдэг байсан гэнэ билээ. Тэд өөрсдөө ууж идэхээс өөр юм хийдэггүйгээ хэзээ ч хүлээж байсан удаагүй. Харин одоо үед залхуучууд «зуд» долоон төрхөмтэй биш найман төрхөмтэй гэж ярьж байгаа юм шив дээ гэж төвийн төлөөлөгчөөс үг дуулах санаатай хээвнэг хэлэв.. 

	— Энэ жил зуд болох гээд байна уу даа! Та нар амьдралаас их юм үзсэн, энэ хар хүйтний төгсгөл ер нь юу болдог бол доо! Та юу гэж бодож байна. 

	— Төрөлх нутаг, өвөг дээдсийг нутаглуулсан газрын хал нь ч хайр нь ч байдаг юм. Далан нас насалтал энэ хязгаарын агаарыг амьсгалж, усыг нь ууж, жилийн дөрвөн улирлыг өнгөрөөж байна. Зуд гэдэг залхуучуудад төөнөж ирдэг аюул. «Сурсан юмыг сураар боож болдоггүй» гэдгийн гай байхгүй юу. Өөрсдийн үхээнц дорой, амьдралд арчаагүйгээ харуулж байгаагийн өчүүхэн бэрхийг зудтай зүйрлэж сууна гэдэг буруу гэж өвгөн бодож санаснаа ярив. 

	— Тэр «зудуудыг» нэрлэж өгч чадах уу ? гэж төлөөлөгч өврөөсөө тэмдэглэлийн дэвтэр гаргалаа.

	«Нээрэн зудын тухай өчүүхэн ч төсөөлөлгүй юм биш байгаа даа» гэж гайхан харсан өвгөн, 

	— Санаанд орох юм бол санаснаа биш, үзэж туулснаа ярьж өгье л дөө!! гэв. 

	— Тэгээч та! гэж төлөөлөгч нэг их шинэ юм нээх гэж байгаа юм шиг инээд алдан хэллээ. 

	— Эхлээд хайрч өнгөрдөг хар Төмрөн зуд, хөлдөөж алдаг Хөх мөсөн зуд, Хар салхитай Хар зуд, цасан шуургатай Цагаан зуд, цав цагаан Цасан зуд, хүйтэн салхинаас өөр юм байдаггүй Хуурай зуд бий. Долоо болсон уу? Үүнд сүүлийн үед их ажлын үед нэмэгддэг аргагүй хоноц биш, хэсэж явдаг хэрмэл хоноцууд нэг зуд болж нэмэгдсэн гэж хэлээд хонио тойглон суусаар байлаа. Ам алдвал барьж болдоггүй гэж энэ дээ. Хоноц минь сэтгэлдээ сэв суулгачих вий! гэж бодсон хэр нь ам хурдантай өвгөн хэлж орхилоо. Төлөөлөгчийн сэтгэл хачин оргиж дуу нь өөрчлөгдөөд явчихсаныг ажсан өвгөн, 

	— Хүүхдүүд минь, та нар салхи савирын аманд зогсоод яах вэ. Гэрт орж дулаацаж бай. Бид тэр ирж яваа их салхи нүдэхээс өмнө төлөө хөхүүлж, хужир тэжээлийг нь өгч, хороо хотондоо оруулаад авъя. Хэлсэн маань бүгд тоглоом юм шүү! Үлдсэнийг нь орой үргэлжлүүлнэ. Жолооч хүү минь чи даргаа гэрт оруулж, гал түлж бай! гэж өвгөн өөртэйгөө зүйрлэн бодож үнэнхүү цагаан сэтгэлээсээ өгүүлэв. «Гарын зарцыг хажуугаасаа олж дээ» гэж бодсон төлөөлөгч мөрөө хөдөлгөн хямсгар гэгчээр, 

	— Жолооч минь явъя! гээд машин руугаа алхав. Даргынхаа сэтгэлийг засаж явах ёстой сумын төлөөлөгч жолооч хоёр сандарлаа. Даргын баргар царай, Мурал өвгөний инээд хоёрын хооронд «хавчуулсан» тэд бодолхийлэн зогссоноо өвгөнд, 

	— Өвгөн гуай уучлаарай. Хот хөдөөгийнхний ялгаа гэдэг чинь энэ дээ гэв. Жолооч инээмсэглэн Мурал гуайн чихэнд, 

	— Энэ хүн маш их юм уншдагаас ядарч яваа хүн гэв. Өвгөн, аймгийн, төлөөлөгчийг гомдоосноо сая ойлгож, 

	— Толгойноосоо эхэлж зутарсныг нь би яаж мэдэх вэ? Зүгээр нэг тоглоом болгосон юм, тоглоом болчхож дээ! гэв. 

	Төлөөлөгч машиндаа суусны дараа, 

	— Бидэнд дургүйлхсэндээ зуд гэж байна. Казахууд хэдийд хоноцоо хөөдөг байлаа даа гэлээ.       

	Сумын төлөөлөгч, 

	— Мурал гуай тийм хүн биш ээ. Жирийн наргианч хүн юмсан. Та тоглосныг нь үнэмшиж орхилоо. Бид ч буруутгахаар зав чөлөөтэй хүн ч алга байна шүү дээ гэв. 

	— Ер нь хэлэхэд бидэнд дургүй л байсан! Жолооч дарга руугаа харж, 

	— Хаашаа явах вэ? гэлээ. Төлөөлөгч

	— Худалдааны агентынх руу очъё. Тэд мал төллүүлэх юм биш гэв. Машин улам хурдлан давхилаа!

	 


АРГА УХААНЫ ЭРГҮҮЛЭГ

	 

	Нийслэлийн «Нэгдэлчин» зочид буудал өнөөдөр зочдоор дүүрэн. Эх орныхоо өнцөг булан бүрээс хөдөө аж ахуйн мэргэжилтнүүдийн зөвлөгөөнд ирсэн зочид төлөөлөгчид өрөөгөө авч тавлаж тухалсны дараа хотод байдаг танил нөхөд, ах дүү нартаа утасдаж газар сайгүй дуу шуугиан ихтэй байлаа. Тавдугаар давхраас уруудаж явсан Хайсарын эгц урьдаас Айдар гэнэт тааралдав. Учирсан хоёр найз тэврэлдэж нэг нэгээ сонжих мэт харцгаалаа. Айдар эхлэн ам нээж «Чамд ямар ч өөрчлөлт алга, нөгөө л байдгаараа байх шив дээ гэхэд Хайсар «Харин чи нүд дүүрэн болж, овоо харвин суужээ. Магадгүй том дарга ч болсон байж мэдэх нь ээ» гэлээ. «Нүд дүүрэн дарга» гэсэн үгэнд урамшиж баярласан Айдар сумын ерөнхий эмч гэдгээ хэлж амжив. Угаасаа даруу төлөв ярьдаг Хайсар бригадын малын эмч гэдгээ бас л бахархсан байдалтай инээмсэглэн хэллээ. 

	— Эрх тушаалыг бодоход томоо жижиг нь хүндлэх ёстой боловч би түүнээс түдгэлзлээ. Манайд одоохон зочлохгүй бол нутгаас авч ирсэн идээний дээжээс амсаж чадахгүйд хүрнэ шүү. Энд миний найз нөхөд олон бий. Чи тэр болгоныг танихгүй. 

	Одоогоор зав зайтай болохоор чиний «өрнөөс» салж байсан нь дээр биз. Хоёулаа манай өрөөгөөр оръё» гэж шалгаалаа. Хайсар татгалзаж чадалгүй хойноос нь дагав. 

	Энэ хоёр залуу өөрсдийн нь ярьдгаар нэг онд төрсөн, нэг нутгийн хүүхдүүд. Бага сургуулиас авхуулаад хөдөө аж ахуйн сургуулийг төгсөх хүртэл хамт суралцсан юм. Хайсар хатуухан сэтгэлтэй шударга үнэнч, хичээлдээ сайн суралцдаг байлаа. Айдар хөнгөн шингэн, арга зальтай, эргэж бусгахад амархан, хүн хүний өмнө шөрвөлздөг, илүү дутуу юм хааяа хэлчихдэг дунд зэргийн сурлагатай байсан юм. Дээд сургууль төгссөний дараа Хайсар Дорноговь аймаг руу томилолт авч, Айдар арга ухаан олж нутаг буцсан билээ. Түүнээс хойш арван жилийн дараа уулзан учирч байгаа нь энэ. Айдар «нутгийн идээний дээж» гэж шилтэй архи задлан хундагалангаа:

	— Уулзсаны төлөө ууцгаая! гэж тулган хөнтөрч орхилоо! Бие нь сайхан тавирсан түүний сэтгэл дэвэлзэн, яриа хөөрөө нь олшров. 

	— За найз минь ажил төрөл сайн биз дээ. Алс холын аймагт явж алдар нэр чинь гарсангүй юу, аль эсвэл бид сонссонгүй юм болов уу. Энэ удаад хурал зөвлөгөөнд ирсэнд чинь баяр хүргэе! гэж өөрийгөө нийслэл хотод байн байн ирж байдгаа ойлгуулах гэж хэлэв. 

	— Амжуулсан ажил маань ард үлдлээ. Амжуулж чадаагүй маань урд бий. Өөрийгөө нэр хүндгүй гэж хэлэх хаашаа юм. Аймаг сумын аварга эмч гэсэн алдар нэр ч бий гэж Хайсар хөөрч сагаж суусан нөхрөө үгээр хатган өгүүлэв. Ийм нэр цол байхгүйд дотроо эмзэглэсэн Айдар өөрийнхөө нэр хүндийг өргөх гэж эцэс төгсгөлгүй асуулт тавьж эхэллээ. 

	— Машин унадаг уу? 

	— Үгүй!

	— Улаанбаатарт болдог хурал зөвлөгөөнд байнга ирдэг үү?

	— Үгүй, энэ удаа л ирж байна. Их аз завшаантай хэрэг. 

	— Москва, Варшава, Берлин хотуудад очиж үзсэн үү?

	— Үгүй

	— Тэгвэл чи минь өсөөгүй байна даа. 

	Анхнаасаа доожоо муутай сан. Тэр хэвээрээ шив дээ. Ха... ха... ха... гэж инээсэн Айдар зөөлөн буйданд улам гэдийн суув. Хайсар түүний егөөдсөн инээд «доожоогүй» гэсэн үгэнд нь дургүйлхсэн боловч үг сонсох санаатай, 

	— За тэгэхээр чи ямаршуухан амьдарч явна вэ, яриач гэв. 

	— Ай хөөрхий багын найз минь дээ, яривал уурлана биз. Гэвч яая гэхэв. Үнэндээ чамайг өрөвдөх юм. Бас байдлыг чинь хараад хөх инээд хүрлээ билээ. Аймаг сумын аварга гэж жигтэйхэн болж байх юм. Тэр аварга гэдэг чинь юу юм бэ? Түүнээс ямар ашиг байна вэ? Намайг хар л даа. Жаран ес унадаг. Дээр нэрлэсэн том хотуудад очиж үзлээ. Энэ бол дуусашгүй түүх. Хэчнээн сайхан байдаг гэж санана. Тэгэхэд чи хилийн цаана хөл тавьж үзээгүй байх юм. Хүн болж хорвоод мэндэлсэн хойно сайн сайхан юмыг үзэх хэрэгтэй шүү дээ. Надад хөдөлмөрийн талаар авсан элдэв «чимэг цол» байхгүй боловч ах дүү нарын ачаар нэр хүнд маань муугүй байгаа даа! «Унаж яваа хөлөг морьтой бол хол явж хүмүүстэй танилц, хорвоо заяасан хоёр хөлтэй болбол гишгэж явж газар үз» гэдэг биз дээ. Түүнд хүрэх хамгийн амархан зам нь хүмүүсийг «арга ухааны эргүүлэгт» оруулж амждаг байх хэрэгтэй. Түүнээс хэн ч гарч чаддаггүй юм. 

	Айдарыг дэвж дэгж суугаад Хайсарын ясны дургүй хүрсэн боловч үг дуугүй сонсохоос өөр аргагүй болов. 

	— Ухааны эргүүлэгт оруулж чадвал бусдыг атгадаа оруулж чадлаа гэсэн үг. Үүнээс гардаг үр дүн гэвэл өөрийгөө дэмжүүлэх явдал гэж ойлго. Эцсийн зорилго хүссэндээ хүрэх явдал юм. Чамд би арга замыг нь заана уу гэхээс шууд онолдвол ойлгохгүй биз. За үүнийг нэг өргөчихье. 

	Айдар архийг хөнтөрч орхиод уртаар амьсгаа авав. Хайсарын царай барайн хундагаа барьсан болоод эргэж тавилаа. Яарч тэвдэсхийсэн Айдар зуусан тамхиа ахин асааж нэг сороод:

	— Одоо чамд хэлэх юм гэвэл хамгийн түрүүнд шууд удирддаг даргындаа оч, эсвэл ажил төрлөөр орохдоо сэтгэлийг нь олдог бол. Хээрийн улаан үнэг, тарган хонины маханд хэн дургүй байдаг билээ. Тэр байтугай хөдөөгийн цагаан идээгүй суудаг шүү дээ. Нэг уулзаад нэр мэднэ, хоёр уулзаад нөхөр болно. Энэ бол тэдэнтэй «хутгалдана» гэсэн үг. Одоо бүх юм гарт чинь байна. Чиний гарыг хардаггүй малчин гэж байхгүй. Тэдний хэн нэгтэй хэлэлцэж тохир. Үхсэн малын гуравны нэг нь минийх үлдсэн нь чинийх акт нь энэ байна гэвэл түүнээс зугтаж төлбөр төлье гэж явах хүн байх уу? Байхгүй! Сурсан юмыг сураар боож болдоггүй юм. Ер нь тэгж ч явдаг. Бодоод бодоод бодын шийр дөрөв гэдэг нь бас худлаа. Өөр ч олон хөл бий. Эхнэр хүүхэд чинь амандаа хийх юмгүй байлаа ч, байгаа юмаа дарга нарынхаа нэрийг нэрлэж зүсийг зүслэхгүй «Хайсар дүү чинь өгүүлж байна» гэж эхнэрийн нь гарт атгуулж орхивол бүх юм болоод явчих нь тэр. 

	Хайсар цочисхийв. Энэ замд өөрөө орчихсон юм шиг санагдлаа. 

	— Нэг үгээр хэлэхэд дарга нартаа хоёр хөлөөрөө номхон зогсож үйлчлэн зөөлөн алгаараа илж хүндэтгэл үзүүлж бай. Байдаг юмаа эс харамлан өгч сэтгэлийг нь ол. Тэгээд чиний ажил бүтэхгүй бол надад ирээрэй. Зарласан уралдаанд ажил хөдөлмөрөөрөө байр эзлэхгүй ч гэсэн амьтан хүний сэтгэлд арга ухаанаараа хүрч байгаа чинь тэр. Тэд чамайг сумаас эхлээд аймагт, аймгаас дээд газарт магтаж шагшиж очих болно. 

	Ингээд нэр чинь мандаж гарна даа! Нэр чинь гарсны дараа алдар гавьяа гэдэг чинь аяндаа зүтгээд ирнэ. Ийм арга ухааны түлхүүрийг би л мэднэ. Урьд хэзээ ч өөр хүнд ингэж ярьж байгаагүй юм шүү. Зөвхөн өөриймсөг санаж, өөрт чинь ярьж байгаа хэрэг. Бас нэг юмыг мартах гэж байна. Ойр орчмын нөхдийнхөө сэтгэлийг ч олдог байх хэрэгтэй. Амнаас нь гарсан үгийг нь газарт битгий гээ. Тэдэнд идэвхтэй зүтгэлтэйгээ харуул. Тэгэхээр чиний хөдөлмөрөөс аяндаа хөлс «үнэртэх» шиг болно. Өгөх авах юмыг эцэг өвгөдийнхөө замаар хэрэг зоригоос асууж эхлэх нь зүйтэй. Хүн хүндээ заавал нэг зорилготой ирдэг, тэр зүйл олдох болов уу, бүтэх болов уу гэж ирдэг. Тийм боломжийг алдаж болохгүй. Тийм үед нөгөө хүрч ирсэн хүнээ баярлуулж, байгаа юмаа халаасанд нь хийх юм уу, суганд нь хавчуулж өгөөд явуулчих хэрэгтэй. Тэр хүн чамаас «ачийг чинь яаж хариулна даа. Надад хэлж захих юм байна уу?» гэнэ. Тэгэхээр чи нөгөө хүсэж бодож яваа юмаа хэлээд тавьчихна даа. Тэд сэтгэлийг чинь бодож «за бодолцъё» гэнэ. «Бодолцъё» гэдгийн цаана бүх ажил бүтнэ гэдэг санаа цухуйж байдгийг аяндаа тэгээд мэдэх болно. Хэдийд ч юм тэгээд мөнгөн цагаан онгоц ч юм уу, хурдан галт тэрэг хөлөглөөд, хорвоогоор хэсэн хэрэх гэж, гараад өгнө дөө дандаа томчуулын дотор чи л явах болно. Надад хотод ч тэр, хөдөөд ч тэр тэгж тулж түших олон хүн бий! гэж тэр сая нэг яриагаа дуусгав. Арга залийн «академи» төгссөн юм шиг дуусгав. 

	— Муу хүн ухаанаа гайхуулах гэж үнэнээ ярьдаг нь аргагүй үнэн юм. Чиний энэ арга ухаан надад ийм явдлаас холуур явахын анхааруулга боллоо. Өөрийнхөө ухаанаар өөрөө яв, нөхөр минь! гэж хэлсэн Хайсар «баяртай» ч гэсэнгүй гарч одлоо. Айдар сандран балмагдаж, 

	— Тун соёлгүйн шинж. Ойр дотнын хүн гэж сургамжийн юм хэлсэн чинь.. гэж амандаа бувтнахад талимаарсан нүд нь гэнэт хурц болон эргэлдэв.

	 


БОЛСОН ТҮҮХИЙ ХОЁР АДИЛ БИШЭЭ 

	 

	Жекен гэдэг аксакал4 «номтой номгүй хүмүүсийн хоорондын зай метрээс илүү, үнэнч хуурамч хоёрын зай таягийн чинээ байдаг» гэж урьд цагт хүүдээ сургамжилж байсныг сонссон удаатай. Одоо би түүний сургаал дээр «түүхий, болсон хоёрын хоорондох зай адилдаа адил годилдоо годил бишээ!» гэж нэмэх санаатай байна. Энэ сургаал хэрхэн төрсөн нь өөрийн түүхтэй. 

	Нэгэн сумын худалдаа бэлтгэлийн ангид практикаар өсөж өндийсөн ашиг хонжооч Жемирхааны дэргэд ариун сэтгэлтэй, саяхан сургууль төгссөн Кембесхаан гэдэг түүхий эдийн эрхлэгч залуу хүү ирээд тэднийг хооронд өөх ч биш булчирхай ч биш юм боллоо. «Хэл амнаас салдаггүй, хэрүүл маргаан тасардаггүй, арга эвээр аашилдаг, айхавтар өмхий санаа агуулдаг, бага хийж ихийг авахыг боддог, шунал нь шулам бодсон Жемирхааныг анх мэдсэн бол хөлөө хорьж, холуур тойрч явахгүй юу» гэж Кембесхаан ярина.. 

	«Би түүхий эдийг дугаарлагч, тэр бас давслахын дараах дамжлагаас ажлаа эхэлдэг. Агентуудаас тэр урьд түүхий эд хүлээж авдаг байсан бол одоо би хүлээж авна. 

	Тэр хүн насаар ахмад болохоор ажилд орсон өдрөөсөө эхлээд би «ахаа» гэж дууддаг боллоо. Тэр хүн намайг Көбей гэнэ. 

	Жекен ах хагас зуу шахам насалсан боловч Хөнгөн шингэн наргиа шог яриатай хүн. Хорь дөнгөж гарсан миний дээр доор орох шахан хүндэлнэ. Албан тасалгааны хоймор, аль өөдтэй өнгөтэй ширээ надад ноогдлоо. Харилцуур утас хажууд минь байдаг. 

	Ах дүүгийн холбоо бага боловч Жемирхаан ах намайг сүүлийн үед Көбей зээ гэдэг боллоо. Учир начрыг нь ойлгоогүй би «яагаад тэр билээ?» гэвэл «Чиний ээж миний аавын сайн танилын охин байжээ. Тэгэхлээр чи миний зургаа дахь өвгийн охиноос гарсан зээ болж таарна» гэв. 

	— Ээ ашгүй дээ, харж хандаж яваарай! гэлээ. Нэг өдөр түүхий эдийн агуулахад ангийн арьс дугаарлаж суутал Жемирхаан ах гартаа боодолтой юм барьсаар баяртай нь аргагүй орж ирээд. 

	— Зээ минь, ах нь өнөөдөр олзтой! Дэлгүүрт сая бууж байгаа юм байна. Гадаад костюм гэнэ гэв. 

	Аажуу уужуу хөдөлж өмсөж үзсэнээ «Ээ харла даа. Надад багадаж байгааг нь хараач. Олддоггүй эд юмсан» гэж бувтнаад эцэст нь

	— За даа, нас ч гэж явчихлаа. Болсон түүхий хоёр адил биш. Залуу зандан хүмүүсийн хувцас юм даа гэж хувцсыг өөртэйгөө харьцуулан хэлэв. Эхнээс нь аваад хорхойсон харж байсан би нээрэн түүнд багадсан болохоор, 

	— Ах минь үнээр нь надад өгчих! гэв. 

	— Ав хүү минь, чамаас харамлаад дэвсэж хэвтэх дэвсгэр болголтой биш. Гомдохгүй явбал болох нь тэр. Үнэ өнгө гээд ч яах вэ. Зээдээ өгдөг «дөчин сэрхийн өр» гэж казахад байдаг юм. Тэр ч болог. Харин «угаана» шүү! Түүхий болсон хоёр адил биш ээ! гэдэг байгаа. Би өөр юм санасангүй үнийг нь төлнө дөө гэж бодоод авчхав. Тэр өдөр костюмаа «угаав». Түүхий болсон хоёр адил бишээ» гэж олон дахин ярилаа. Гашуун усыг уруулдаа хүргэж үзээгүй миний түүхий толгойг ахын хэлдгээр сайн болгож авъя гэж бодож суутал эцэст нь юу ч биш юм болов. Маргааш нь бодохдоо Жемирхаан шиг ач ивээлтэй хүнтэй болсондоо баярлах сэтгэл төрж байлаа. Энэ хүнийг гомдоохгүй юм шүү гэж бодов. Нас нь ахимаг болохоор аар саар гэхгүй ажил болгонд өөрөө гүйнэ. Элдэв бусын юманд зовоохгүйгээр хүндэлнэ. Бидний хооронд ямар нэгэн бат холбоо тогтож Жемирхааны хүүхэд шиг болж байгаагаа өөрөө мэдэрч эхэллээ. 

	Нэгэн өдөр Сыбан гэдэг агентын авч ирсэн түүхий эдийг Жекен гуай бид хоёр хүлээж авав. Ихэнх нь тарваганы арьс байсан болохоор түүнийг нь би дугаарлаж бусдыг «ах» урьдын дадлага туршлагадаа түшиглэн хэмжиж шалгаж авлаа. Удалгүй гурвуулаа өрөөнд орж падаан бичив. Жекен гуайн хүлээж авсан юмсын дугаар дэндүү дээгүүр бичигдлээ. Би хоёр мянга гурван зуун тарваганы арьс хүлээж авсны нэгдүгээр зэрэгт мянга нэг зуу, бусад нь хоёр гуравдугаар зэрэгт авав. Сыбан үүнийг сонсоод хөмсөг зангидан Жемирхаан руу түгшсэн байдалтай харах нь тэр. 

	Мань хүн сахлаа имрэн хүчээр шахуу инээмсэглэн аядаж, 

	— Көбей зээ минь энэ хүн миний найз ухааны юм. Өгсөн юм нь тааруухан ч гэсэн их юманд хольж хутгаад найруулчхаж би чадна. Хэлснээр нь бичээд өгчих. Хүү минь! гэлээ. Одоогоор бидний хооронд үүл сөрж, үг зөрөөгүй болохоор сэтгэлийг нь бодож, 

	— Эхнийх нь ч энэ болог, эцэс нь ч энэ болог гэж хүссэнийг нь бичээд өглөө. 

	Хоёр дахь удаагаа Сыбан бас л ирэв Нэлээд халамцуу бололтой. 

	— Хүү минь бид ч гэсэн чам шиг залуу зандан явсан. Ажил ажил гэсээр яваад насаа барсан. Ийм үед сэтгэлээ сэргээх бас сайхан. Явъя! гэв. 

	— Ах минь ажил тартал хоёр цагийн зай байна. Дараа нь болъё гэвэл тэр:

	— Үгүй болохгүй гэсээр дагуулж гарлаа. Урьдаас Жемирхаан ах гэнэт тааралдаж маасайтал инээгээд

	— Та нар хаачихна вэ? гэлээ. Буруу харж байгаад Сыбан нүд ирмэхийг нь ажив. Тэр, 

	— Гуанзанд очно. Та хамт явахгүй юу? гэв, 

	— За харахгүй юу, болсон түүхий хоёр адил биш! Муу өвгөнийг тоож дундаа хавчуулж яваад тань баярлаж байна. Хүсэл нэг, сэтгэл цагаан гэдэг энэ. Тэгээд тааралдаж байхгүй юу! Хамт явцгаана хө!

	Гуанзанд орж, хүнгүй ширээнд суулаа. Хорвоогийн явдлыг түүж ярьж, хоолны сайныг идэж, архины дээдийг уулаа. Бие биеэ хөөргөж магтаж, хол ойрын юм хамж шимж сууснаа бүүр түүрхэн санаж байна. 

	Маргааш нь босвол гэртээ яаж харьснаа санахгүй, бүх юм унтарсан байв. Ажлын цаг хэдийн өнгөрчээ. Толгой гэж даагдах юм биш, чулуу л гэсэн үг. Эхнэрийн царай баргар. Үгээ олж ядсан би, нүдээ ч сайн нээж чадахгүй 

	— Би яаж ирсэн бэ? юу хийсэн бэ? гэлээ. 

	— Юу хийснээ хувцаснаасаа асуу. Мартах нь байна шүү. Өнөөдөр энэ гэрт цай уух ганц ч шаазан байхгүй гэж санаа алдан хэлэв. Архичид сүр сүлд үзүүлж хагас галзуу болдгийг бишгүйдээ нэг үзлээ. Би ч тэднээс ялгаагүй болсон бололтой гэж бодохдоо «Мөн ч гийгүүлж дээ. Одоо ч тэр хоёрт зууш болохгүй» гэж амандаа шивгэнэв. 

	Цагаан саарал костюм минь загал халтар юм болжээ. Халаасанд нэг юм байна. Энэ чинь юу байдаг билээ гэж гайхан гаргаж ирвэл нэг хэсэг мөнгө шүү! Хулгай хийгээгүй гэдгээ сайн мэдэж байв. Сыбан... тиймээ Сыбан... «заавал ав» гэж өгч байсан нь санагдлаа. Ашгүй эхнэр минь үзээгүй бололтой. Тэгэхлээр нь өрөөндөө авч ирээд шүүгээнийхээ буланд лавхан шургуулж орхив. Дараа нь нэг өдөр Жемирхаан ах минь хүрч ирээд бодол болон удаан сууснаа, 

	— Көбей зээ минь «болсон түүхий хоёр адил биш ээ» Аманд орсон юмыг хэлээрээ түлхэж болохгүй. Эвийг нь олбол хоёр идэж даам гарч болно. Зарим итгэлтэй агентуудад түүхий эдийн зэргийг дээгүүр бичье. Хоёрдугаар зэргийн ноолуурыг нэгдүгээрт бичвэл нэг кг-аас нь арван дөрвөн төгрөг атгад ороод ирэх нь тэр. Хонины арьс улаан, хар, цагаан гэх мэт өнгөтэй болохоос биш, агентууд тэртээ тэргүй малчдаас бага үнээр авдаг юм. Бидэнд гуравны нэг ноогдоно. Түүнийг ойлго! гэж шивгэнэх шахам хэллээ., 

	— Гуравны нэг гэдгийг ойлгосонгүй. 

	— Ай даа, болсон түүхий хоёр адил биш ээ! Нэг нэхийд гурван төгрөг нэмж бичвэл нэг нь чинийх, нэг нь минийх, гуравдах нь агентынх. Одоо ойлгов. уу?

	— Ойлгохгүй байна! Ойлгохыг ч хүсэхгүй байна. Үүнээс хойш надад ийм юм битгий зөвлөж байгаарай. 

	— Удахгүй чи өөрөө гүйж ирнэ дээ. Ухаан гэдэг чинь алт гэсэн үг!

	— Ухааныг би алттай солихгүй. 

	Жемирхаан хүйтнээр инээв. 

	— Бүгд тоглоом. Тоглоом тоотой байсан нь дээр. Чи ч гэсэн бидний тогооны хусмаас амссан байх шүү! Бодоорой! гэснээ гарч одов. 

	Сыбан бас нэг өдөр ачаа бараатайгаа ирлээ. Урьдынх шиг биш шантрангуй царайтай. 

	— Хүү минь, унаа хөсөг байхгүй, цуглуулсан түүхий эдээ цаг хугацаа алдан авч ирлээ. Хөдөөгийн амьдрал хэцүү шүү дээ! гэж үглэсээр явж юмаа тушаав. Номоо харж, чанартай чанаргүйгээр нь ялгаж падааныг нь бичээд эртээрийн боодолтой юмтай нь хамт гарт нь атгууллаа. Тэр Ээрэн байж, 

	— Яаж байгаа нь энэ вэ? Нөгөө хэлэлцэж тохирсон маань... 

	— Ямар хэлэлцэж тохирсон гэж... 

	— Яагаа вэ, нөгөө гуанзанд... 

	— Тэр үед би хордож галзуурсан байжээ... 

	Сыбан бид хоёрын хооронд иймхэн яриа боллоо. Тэр чимээгүй гарч одов. Оройн ажил тарахын өмнө намайг Жемирхаан ах дуудав. Агуулахдаа сууж байлаа. 

	— Кембесхаан!

	— Өө

	— Наашаа хүрээд ирээ!

	— Одоохон очлоо. 

	— Энд суу. 

	— Суулаа. 

	— Хэлмээр юм байна. 

	— Сонсоход бэлхэн. 

	— Хүнээс хүн дор байж болох уу? 

	— Болохгүй! 

	— Болсон түүхий хоёр адил уу?

	— Үгүй! 

	— Тэгвэл бодох хугацаа дууссан уу?

	— Дууссан! 

	— Сыбан бид хоёр чамд жаахан гомдлоо. 

	— Болсон түүхий хоёр адил биш гэж би хэлэв. Тэгээд гарч явахдаа гэнэт санаж, 

	— Ах минь костьюмны мөнгийг эгчдээ өгсөн шүү! гэлээ. Би ямар нэгэн хориг саадаас тавигдсан шиг болж сэтгэл уужрав. 

	Жемирхаан харанхуй чийгтэй агуулахад баргар царайлан үлдлээ!

	 


АВГАЙ Л МЭДНЭ... 

	 

	Жоморт сэтгэл гонсгор буцлаа. Онгоц. газраас тасрангуут нүдээ тас анин бодолд. автав. Дуугүй хүн дотроо л язганадаг. Энэ бодлоо тэр хэндээ хэлэх билээ дээ. Алс хол нийслэлээс амралтаа авч, олон жилийн дараа нутагтаа ирэхэд гуравхан хоноод буцна гэдэг чинь юу гэсэн үг вэ? Төрөл садныхаа ихэнхтэй нь учирч чадсангүй. 

	Үнэндээ бүх юм Асалгүлээс боллоо. Хөдөөгийн амьдрал түүнд огтхон ч таалагдсангүй. Хэн хэнийг нь ч хүн гэж эс тоов. Очингуутаа л дөрвөн өрөө байшин, таатай зөөлөн буйдангаа дахин дахин дурслаа. 

	«Урьдын бүдүүлэг хэвээрээ хооллоцгоох юм. Цаг хугацаа гэж байхгүй, эдэнд ам хуурай байна гэж байдаг болов уу? Бууц чийг үнэртээд, хүмүүс нь хормойгоо чирсэн хэвээр шүү» гэж шүүмжлэв... 

	Тэгэхээр Асалгүл гэж ямаршуу охин байлаа даа. Хаана төрж, хаана өсөж өндийсөн билээ? Малчны гэрт төрөөгүй тэнгэрээс унасан хэрэг үү?

	Жоморт авгайтайгаа өнгөрөөсөн хэдэн жилийг нүд аниастай хэр нь нэг нэггүй харах шиг болов... Асалгүл гэртээ ирвэл хоол унд нь зэхээстэй, дутаж гачигдах юм үгүй байлаа. Гэрийн бүх ажлыг Жоморт нуруундаа үүрч гаднах бүх ажлыг Асалгүл «амьжуулна». 

	Цалингаа авч улаан мөнгө үрэхгүй түүнд өгнө. Юунд барих нь авгайн эрх. Ядахдаа сүүлийн хоёр гурван жил ганц удаа ч костюмаа сольсонгүй. Хөдөө хуучивтар хувцастайгаа очсон. Харин Асалгүл үү?

	Жоморт, миний бодлыг таачихсан юм биш байгаадаа гэсэн мэт авгай руугаа хяламхийн хартал тэр толь, сам болчихсон нүүрээ пудрдэж суулаа. Нэг юм хэлэх гэсэн боловч зориг нь хүрсэнгүй. «Онгоц дотор хөгөө тарьж мэднэ шүү» гэж бодсон доо тэр. 

	«Охин байхад бүгдээрээ сайхан, муухай хүүхэн хаанаас гардаг юм бэ?» гэж урьд өвгөд дээдсийн маань хэн нэг нь хэлсэн гэдэг гэж бодоод инээд алдчихав. Асалгүл түүний инээд алдсанд шазуур зуун:

	— Ямар чөтгөр шулам чамайг гижигдээд байна гэв. Жоморт авгайнхаа дадсан үгэнд төдийлөн сэрхийсэнгүй. 

	Тэрхүү өвгөдийн минь хэлсэнчлэн Асалгүл багадаа хөрслөг бор царайтай шулуун хянга хамартай, нарийхан бэлхүүстэй, ингэн нүд нь тормолзон байдаг улаа бутарсан охин байсан. Иймээ тиймээ зан ч байхгүй төрөлхийн дөлгөөн, ичимтгийгээрээ хайр татдаг сан. Одоо харвал ямар байна вэ? Тэр, авгайгаа өөрийн эрхгүй харлаа. Гар хөл нь бүгд будаг шунх. Нэмэр дээр нэрмээс болж, мах мяраа ч нэмж, давхар эрүү сууснаа мэдэхгүй жинс өмд өмссөн нь ахимаг насанд нь дэндүү зохимжгүй харагдуулна. Үүнийг нь хэлэх юм бол гэрээсээ, гэрээсээ бишээ энэ онгоцноос хөөгдөнө гэсэн үг. Тэр дахиад бодолд автав. 

	«... Зургаадугаар ангиас цааш суралцаж чадаагүй Асалгүл муу ээждээ тус болж саальчин болъё гэж бодоод сургуулийн хаалгыг гаднаас нь хааж явснаас хэдэн жилийн дараа бид танилцсан юм. Тэр үед би дээд сургууль төгсөх гээд дадлагын ажил хийж явлаа. Асалгүлийг харуут л хамаг сэтгэл алдарсан. Тэгээд удалгүй танилцаж захидал занаа бичилцдэг болсон. Дадлагын сүүлчийн өдөр бидний хүсэл мөрөөдөл биелж гар гараасаа хөтлөлцөөд их амьдралын эхэнд хөл тавьсан юм. Асалгүл тэр жил хөдөө гэртээ үлдээд, би сургуульдаа явж дараачийн жил төгсөөд очлоо. Гал голомт минь ингэж анх удаа малчны хот айлд асаж, илүү дутуу юмгүй өрх гэртэй болов. Хөрөнгө маань гэвэл ганц ор, хоёр аяга, цайны данх төдийхөн байсан даа. Гар нүүр угаах усаа консервын лаазанд хийдэг байлаа. Тэгээд дөрвөн жилийн дараа нийслэл хотдоо дуудагдаж, эрдмийн ажил хийх боллоо... Эрдэмтэн боллоо... 

	Асалгүл бид хоёр эхний таван жилд гурван хүүхдийн зулай үнэртэв. Тэд маань овоо хүн болж явна. Түүнээс хойш бие галбир минь эвдэрнэ гээд, ерөөсөө хүүхэд төрүүлэхээргүй болж сэтгэл нь нэг мөсөн амарсан юм. 

	Асалгүл ажлаа албан байгууллагын цэвэрлэгчээс эхэлсэн. Яван явсаар «арын хаалга» гэдгийг шагайж сарын курс төгсөн гуравдугаар зэргийн үнэмлэхтэй худалдагч болох нь тэр. Түүнээс хойш ч гурван жил өнгөрчээ. Эхлээд орлого зарлагаа бодож чадахгүй байсан бол сүүл сүүлдээ өөрт минь заах болов. «Нэг минь хоёр, хоёр минь дөрөв болох ёстой» гэж үглэнэ. Асалгүл эцэг эхийн хайрласан нэрийг Алтанцэцэг болгож өөрчиллөө. Биеэ л арчилна. Биеэ гэхэд дотоод ертөнцөө биш, гадаад үзэмжид дуртай гэж нөхцөлгүй. Тэгж явсаар Асалгүл ер бусын хурдан өөрчлөгдсөнийг би өнгөрсөн хойно нь мэдлээ. 

	Төрх байдал хэр хэмжээнээсээ хэтэрсэн байв. Би, түүний хөтөлж яваа бурантагтай тайлаг шиг болжээ. Яая гэхэв, өөрийн минь хохь. Магадгүй энэ маань миний дэндүү зөөлөн ноомойгоос минь болсон байж мэднэ. Дарга минь надад өгсөн тодорхойлолтоор бол, 

	«Өдий насалтал тамхи татаж, архи амсаж үзээгүй. Ямар ч хүнтэй ам мурийж байгаагүй. Бага ярьж, их хийдэг. Энэ нь нэг талаар тунгалаг ариун сэтгэлтэйг илтгэх боловч нөгөө талаар туниа муутай занг илтгэнэ» Миний энэхүү уужим тайван, хэр баргийн юмыг хайхардаггүйгээс болж Асалгүл эвдэрсэн байж мэдэх юм. Тэр надтай зөвлөж ярихыг нэг мөсөн болив. Бүгдийг өөрөө шийдэж, өөрөө гүйцэтгэнэ. Тиймээс ямар ч ажил гарсан «авгай минь мэднэ» гээд яваад байдаг байв. Үүнд хэн буруутай юм бэ?!

	Бусад нь яах вэ, энэ удаагийн явдал бүхнээс илүү сэтгэл зовоолоо. Нүүрээс мөн ч олон удаа гал бутарсан даа. Хотын өдөр тутмын амьдралд автаж дасаад эхнэрийнхээ занг ер ажиглаагүй юм байна, Асалгүлийн ааш араншин, онгоц Ховд хотод буунгуут л шууд илэрлээ. Бидний очих нэгдэлд ачаа хүргэх бэлэн машин байсаар байтал, түүний бүхээгт суухгүй, 

	— Хөнгөн тэргээр очно. Ачаатай хамт ачигдаж очих хэрэг үү? гэв. 

	— Асал минь дээ, дотор суу!

	— Битгий гонгиноод бай, авто баазаас хөнгөн тэрэг ол. Бүүр нэг хүн шиг очъё л доо. 

	Тэр, миний гарт мөнгө бариулав. Ашгүй тэгтэл машин олдлоо. Хөнгөн тэрэгтэй замд гарсных Асагүлийн сэтгэл сая нэг тайвширч, 

	— Хараа биз дээ? Хөдөө гэртээ ингэж л очих ёстой. Нэр сүр байна! гэв. Жолооч залуу сонсог гэж бодсон бололтой чанга тод хэлснийг яана!!

	Би дуугарсангүй. «Нэр сүр» гэдэг чинь юу юм бэ? Миний эрдмийн зэрэг үү? Эсвэл Асалгүл биедээ наасан үнэтэй хувцас, эрдэнийн чулуу, алт мөнгө үү? Авгайгаа өөрийн эрхгүй дахин сайн харав. 

	Хэдийд будаг шунхаа түрхэж амжсан юм бүү мэд, циркийн алиалагч шиг болоод гараад иржээ. Мөрөнд нь гараа тавьж чихэнд нь, 

	— Асалгүл минь наадах чинь хөдөөд хэр зэрэг зохидог бол доо? гэтэл минь ярвалзасхийн, 

	— Чи юугаа мэддэг юм бэ? бид хэн болж, хэрхэн өссөнийг, хэрхэн соёлжсоныг хараг. Үүнийг сүүлийн үеийнхээр будах гэдэг юм гэж хуурамчаар инээд алдлаа. 

	Асалгүл рүү огцом харсан жолооч залуу хүүг:

	— Тийм биз дээ ахаа! гэхэд гар хурууны алтан бөгж гялс гялсхийв. Би газарт орчих дөхлөө. Асалгүл яг энэхэн мөчид надад арван хоёр жил ханилсан, гурван хүүхдийн минь эх биш, чөтгөр шуламсын дүрд тоглож байх шиг харагдсаныг яана! Дотроо бухимдан чимээгүй суулаа. Жолооч мөн л дургүйлхсэн бололтой ам эс нээв. Замын дундаас буцалтай биш, дургүйд хүчгүй гэгчээр амаа үдүүлсэн юм шиг чимээгүй явсаар бид гэртээ хүрэв. 

	Ах эгч, дүү нар олон жил уулзаагүй болохоор учиргүй санажээ. Асалгүл тэдэнтэй чөмийсөн хурууныхаа үзүүрийг өгч ёсорхуу мэндэллээ. Хацраас нь үнсэх санаатай тэвэрсэн ээжээс минь холдож ухарсныг ажив. 

	— Иш ш охин минь нүдний чинь дээр доор хөх няц болоод, ямар нэг юманд цохиулчихаа юу? Сохолчих шахсан байна шүү дээ гэж гэнэн сэтгэлтэй ээж минь бид хоёрыг ээлжлэн харав. Алтан шүдээ харуулах гэж амаа том ангайн цангинатал инээсэн Асалгүл, 

	— Өө мама энэ чинь сүүлийн үеийн мод байхгүй юу? гэв. (тэр үед ээж гэдэг байсан юм)

	— Ээ харла даа. Тэр чинь ямар юм байдаг билээ. За үг олдож, үхэр холдлоо. Нөгөө ач нар яасан бэ? Тэднийг дагуулаад ирэхгүй яав? гэтэл Асалгүл:

	— Тэд том болохоор ирнэ! гэв. Ээж

	— Хөдөө ирж хэд хоног цагаан идээнд байсан бол аштай юу гэхэд Асалгүл, 

	— Мама тэр юу ч биш, хотод мөнгө байвал юм бүхэн бий гэв. Тэгснээ над руу эргэж, 

	— Хайран юм, нөгөө зүйлийг авч чадсангүй шүү, дуусчих болов уу? гэж гаслав. Ээж гайхаж байгаа бололтой,, 

	— Охин минь тийм чухал эд үү? гэлээ. 

	— «Улаанбаатар» зочид буудлын долларын мухлагт алтан зүүлт ирсэн гэсэн. Авч амжсангүй гэж маш чухал юм нь хоцорсон шиг харууслаа. 

	Би тэвчсэнгүй

	— Наадах биедээ наасан алт чинь багадсан биш дээ гэв. 

	— Тэр, юм хэлэхээр ингэдэг юм шүү!. Өөрт чинь хэрэггүй зүйлд цор цорхийх ямар хэрэгтэй юм бэ? Цоохор цаастайгаа ноцолдож суувал барав!

	Энэ үед нэгэн бэргэн эгч, 

	— Гадаа юунд зогсоод байгаа юм бэ? Гэрт орцгоо. Ярилцах цаг олдоно гайгүй! гэлээ. 

	Гэрт ортол муу ээж минь шинэ ширдгүүдээ дэвсчээ. Асалгүл гадуур хувцсаа аавын минь орны дээд талд байдаг ац модонд өлгөөд, тал тал тийшээ харж сандал эрэв. 

	— Хөдөөгийнхөн хоцрогдсон гэдэг нь энэ хэр байхгүй юу. Хааяа нэг ирэхлээр суух газар ч олдохгүй юм гэв. 

	Дорхноо хажуугийн айлаас сандал авч ирлээ. Сандал авч ирэх хооронд өвдөг нугалаагүй бэрдээ гомдсон бололтой ээж:

	— Бэр минь! Энэ бол муу ч гэсэн алтан босгыг нь алхсан хадмын чинь гэр. Наад барьцалдсан өмдөө сольж, байвал захтай хормойтой юмаа өмс, орой хадам аав чинь ирэхэд... гэхэд

	— Өө мамочка! Энэ бол цэвэр жинс! Үнэ нь дөрвөн оронтой тоотой тэнцэнэ, хадам аавын мориноос үнэтэй. Одоогийн бэрүүд хормойгоо чирсэн юмнууд биш ээ. Тэр бол таны үеийнх. Хамаг юмаа өмсөж зүүж ирнэ гэдэг та нараа хүндэлснийх байхгүй юу! Миний одоо өмсөж зүүсэн юм бүгд арван таван мянган төгрөгийн үнэтэй гэж хөөрлөө. 

	— Та нарын үе гэдэг нь гарцаагүй үнэн, охин минь. Гэхдээ орчин гэж нэг юм бий хэмээн сургамж хэлсэн ээжийн минь үгийг сонсох байтугай харин, 

	— Мама минь дээ. биднийг сургамжлаад яах нь вэ? Малаа хариулаад, хорвоогийн тоос хөдөлгөөд яваад байвал болоо юм биш үү. Бидэнд сургамж сургаал айлдахын оронд хааяа ганц хонины мах явуулчхаж байвал болох нь тэр гээд инээв. 

	— Болилоо, болилоо охин минь! Зөвхөн эрүүл энх л явцгаагаарай! гэж ээжийн дуу намсав. 

	Би дуугарсангүй, ам нээвэл авгай минь хөгөө тарих нь мэдээж. 

	Амралт ийнхүү эхэллээ. Жилдээ ганц удаа олддог амралтаа олон жил ирээгүй гэртээ өнгөрөөнө гэсэн бодол минь үүл шиг сарнив. 

	Аав маань бэрийнхээ ааш төрхөд шууд дургүйлхлээ. Хооронд нь орсон ээжийг минь зандарч гурвалжилсан хэрүүл эхлэх нь тэр! Асалгүлд унд хоол, унтах ор дэвсгэр хүртэл таалагдсангүй. Тараг нь гашуун, мах нь өөхтэй гэгдлээ. «Зайрмаг» алга гэлээ. Намайг хөдөөгийн хоолонд дурлалаа гэж шүүмжлэв. «Чи илжиг шиг юм, юу идэж юу ууснаа мэдэхгүй, хүмүүжил байхгүй. Шүлсээ савируулаад зүтгээд байх юм» гэлээ. 

	Удсангүй уураа надад гаргаж «эцэг эх чинь надад дургүй байна, Явъя, унаа ол!» гэхээр чих амар байхыг бодож, явах тухайгаа эх эцэгтээ хэлбэл тэд машид гомдлоо. Аав намайг дуудаж, 

	— Бэр маань эвдэрчээ. Молла5 дуудаж гүрэм ном уншуулбал яана! гэж зөвлөв: Би инээж, 

	— Энэ бол хуурамч өвчин. Эндээс явангуут эдгэрнэ гэлээ. 

	— Наад өмсөж зүүсэн алт мөнгөнийхөө буянд бузардсан биш байгаа даа гэж айх юм. Шажигнасан бэлзэг бөгж, сувдан зүүлт, алтан шүд, судасны цохилтоор явдаг цаг, будаг шунх... Энэ бүхэн зүрх муутай хүнийг яаж ч мэднэ. 

	— Аав минь уучлаарай. Ном гүрэм уншуулахын хэрэггүй! Нас ахиад ирэхээр болино биз ээ. Бид бушуухан буцъя. Тэгвэл аятайхан амарна гэлээ. 

	Энэ үед гэрээс гарч ирсэн Асалгүл, 

	— Хөөш унхиагүй хонгор минь ээ, ингээд зогсоод байх уу, бушуухан унаа ол! гэж тушаав. Хадам аав минь зогсож байна чинээ бодсонгүй. Ээж маань бас л хойноос дагаж, 

	— Ядаж, хэд хоноод яваач дээ! гэв. Би дадсан ёсоороо, уншлага болсон үгээ давтаж, 

	— Авгай минь мэднэ! гэв. Явах гэж байхад ээж минь духан дээрээс үнсэж, 

	— Ээ хүү минь яаж шүү амьдарна даа! гэснийг хальт сонссон Асалгүл тасхийтэл бууж;

	— Намайг ачаа ачиж зүтгүүлнэ гэж бодоо юу? Айгаад байвал хүүгээ аваад үлдэхгүй юу. Ёстой яамай байна! гэж жишим ч үгүй хэллээ. Ээж маань буруу харж залбиран

	— Бисмилла6 Бисмилла! гэв. 

	«Бүх юмыг авгай минь мэднэ» гэж би замдаа орлоо... 

	Жоморт гүн санаа алдав. Авгайн минь энэхүү төрх байдал хүүхдүүдийг минь бүү эвдээсэй, бүү халдаасай гэж хүслээ. Миний олж хураасан бүх юм үүгээр дуусаг. Гагцхүү хүүхдүүдэд минь... 

	Энэ үед онгоц газардав. Хамт явж байсан нутгийн хүн Жомортод;

	— Хот руу автобусаар явах уу, таксигаар явах уу? гэхэд тэр авгайгаа зааж. 

	— Түүнийг энэ хүн мэднэ! гэлээ. 

	 


ЗАМААРАА ГЭЛДЭРВЭЛ ЗАНГУУНД ОРОХГҮЙ

	 

	Уншигч та бүхэн сургуулиа төгсөж мэргэжил эзэмшээд хөдөөдөө эргэж ирсэн үеэ нэг удаа дурсан санацгаана уу? Баярлаагүй хүн үгүй биз дээ. Би ч та нарын нэгэн адил өмдний маань хутганы ир шиг индүү арилаагүй, шөвгөр гутлын маань өнгө нь буураагүй, алд дэлэм эрээн зангиагаа хийсгэсээр айл хотондоо буцаж ирсэн түүхтэй. Хөдөө аж ахуйн техникум төгссөн маань энэ. Тэгээд бас хүүхэд шуухдын тоонд биш, хүндлүүлэх томчуулын тоонд орж нэгдлийнхээ «оргил» бригадын дарга болоод тодроод явчихдаг байгаа. Нэгдлийн дарга маань намайг таван хуруу шигээ мэддэг хүний нэгэн адилаар эхлээд учрангуут ингэж зөвлөв. 

	— Гал дөл бадарсан залуу настай, гайхуулж болохоор ч мэргэжилтэй боллоо. Гэхдээ хэлсэн үгийг дагаж бай, хэрэгтэй хэрэггүй юманд бүү орооцолдож бай, би өөрөө тусалж, өөд татаж явна. Ураг удмаар чинь яривал санаа нийлэх сайн хүмүүсийн үр сад. Тэднийхээ үгийг сонсож, үйлсийг залгах хувьтай. Эцгийн чинь захиасыг нэг чихээр сонсож, нөгөө чихээр гаргалгүй энэ их хариуцлагатай ажилд томилж байна гэж хэлэхэд зулай тэнгэр шүргэхэд хоёрхон хурууны зайтай байлаа. Ийм сайн хүний ачийг насан турш хариулж явахаа андгай тангараг болгов. 

	Нэгдлийн дарга, надад алсаас биесээ сураглаж олдог ах дүү нарын нэг ээ. Аав ээжийн минь аль өөдтэй өнгөтэйгөө аманд тосдог чи би үгүй улс. Аав минь Халхын голын дайнд оролцож явсан ахмад дайчин, олон жил удирдах ажил хийж явсан, одоо гавьяаныхаа чөлөөнд байгаа хүн. Ганц хүү нь болохоор ч тэр юм уу, намайг дэргэдээсээ холдуулах дургүй. Тиймээс миний төлөө байдаг юмаа шавхаж явдаг тал бий. Заримдаа, 

	— Ингэх нь ямар хэрэгтэй юм бэ? гэж уурлавал тэд:

	— Бүгд чиний төлөө гэж учирладгийг яана. Би ч тэгээд нам жим болно. Ийнхүү зорьсон зорилго биелж, бага сага нэр хүнд олоод ирэхээр намайг магтдаг хүн олон болов. 

	Эхний энэ гавьяа урт насалж удаан жаргаж чадахгүйд хүрснийг би ганцхан өдөрт мэддэг байна. Яагаад тэр билээ гэж та нар асууна биз дээ. Түүнд, хамаагүй үгнээсээ болж, хамраараа газар шааж унах дөхсөн би өөрөө буруутай. Тэр явдал ингэж болсон юм. 

	Саяхан сумын төвд нийт хариуцлагатны зөвлөгөөн боллоо. Хурлын тэргүүлэгчдийн байранд дандаа томчуул суув. Хүмүүсийн бодож яваа бодол, хавтгайдаа байгаа дутагдал, засах арга зам нэлээд шуугиантай яригдаж эхэллээ. «Шүүмжлэхгүй бол дутагдал арилахгүйг» бодож суусан би хэрхэн гар өргөснөө ч өөрөө анзаарсангүй. Харж амжсан дарга маань:

	— Ярь ярь Жоморт гэдэг байгаа. 

	Индэр дээр гарч, тэмдэглэлийн бяцхан дэвтрээ харж байгаад яг ингэж хэллээ!

	— Нөхөд өө! Одоо малын зүй бусын хорогдол их, малаас авах ашиг шимийн төлөвлөгөө биелэхгүй байгаа нь манай нэгдлийн хөдөлмөр зохион байгуулалт муугаас болж байна. Мал аж ахуйн материаллаг баазыг бэхжүүлэхэд эргэлт хийхгүй, ор нэр төдий хандаж, хий хоосон баримт сэлт цуглуулж, хэнхдэг дэлдэж үглэхээс хэтрэхгүй байна. Зуны ажил зуун задгай, өвлийн бэлтгэл төлөвлөгөө төдий байна. Энэ явдлыг дарга нар огт хайхрахгүй, дутагдлын шаварт шигдэж байна. Үүнд «загас толгойноосоо эхэлж өмхийрдөг» гэгчээр дарга нар өөрсдөө буруутай гэж бүүр нэг авцаатай юм шиг амьсгаадан байж хэллээ. Хүмүүс алга ташиж

	— Зөв.... зөв... ярь залуу минь. Галтай хүүхэд байна гэх нь бүдэг бадаг сонстов. 

	Хурал тарав. Ингэж шүүмжилсэнд дарга минь цог гишгэсэн шиг болохыг хэн мэдэх вэ дээ. Шүүмжлэлээс минь санаа авч ажил сайжраад аюулын юм болно доо гэсэн шүү юм бодож явлаа. 

	Бригаддаа буцаж ирээд өгсөн семинар зөвлөгөөний дагуу ажил хөөцөлдөж эхэлтэл санаандгүй нэгдлийн дарга маань хүрээд ирэв. 

	Үүлтэй тэнгэр шиг баргар царайлсан дарга уулзангуут ажил шалгаав. Ажил аваад жил болоогүй харламар би чинь сандарч орхилоо. Бичиг баримт ёсоороо байсангүй. Дараах дутагдлууд дараа дараагаараа хүзүү дээр мордож хөдөлгөхгүй шахам болгов. Бригадын ажлын төлөвлөгөө гүйцэтгэл, суурийн сургууль, алдуулын эрэлд явсан малчин, бичигдээгүй акт, хадаж хураагаагүй хадлан өвс, өрөөгүй чулуун хороо ер нь юм бүхэн миний буруугаас боллоо. Мэддэг юм тун бага, мэдэхгүй юм тун их ажээ. 

	Аяндаа дасаж, алдаа оноогоо цэнэж, амжилтад хүрнэ гэж бодсон минь талаар болж, тэнгэр ниргэх шиг санагдлаа. Энэ нь үнэндээ нэг талаар амьдралын сургамж болов. Энэ удаа тэсэж үлдвэл... Ахин... гэж бодож зогстол дарга минь, 

	— Маргааш өрөөнд очоорой! гэв. 

	Очлоо. Муу малгайгаа гартаа бариад мэндэлтэл толгой дохисон тэр, 

	— Наашаа ойрт! гэлээ. Сэргийлэгчид баригдаж ирсэн хулгайч шиг ойртон зогсов. Тэр яриагаа намуухан эхэлж, сургамжилж гарлаа. 

	— Жоморт хүү минь бид эх эцэгтэй чинь үй зайгүй улс, ахан дүүс. «Одоо цагийн хүүхдүүд ухаантай төрдөг, төрөнгүүтээ эцэг эхтэйгээ «ноцолдож» өсдөг» гэдэг энэ байжээ. Хүний үгэнд орж, дэмий ярьж, тэс хөндлөн зөрөхийн ямар хэрэг байна. Азаргатай ноцолдсон морь нуруугаа хазуулдаг гэж мэдэх үү? Мөрөөрөө гэлдэрч явбал болоо юм биш үү. Чи өөртөө гай тарьж байна. Яая гэхэв. Ажлыг чинь шалгаж үзлээ. Авч хаяхаас өөр замгүй байсан юм... гээд хэсэг түгдрэв. Надад эрт урд цагт нэгэн тэнэг залуу гэм зэмгүй авгайгаа зодсон үлгэр санагдлаа. Тэгэхэд шаналсан авгай нь «утсан чинээ улаан амийг минь үлдээ, боол чинь болъё» гэсэн гэдэг. 

	Даргын минь үг надад тийм сэтгэгдэл төрүүлэв. Хэлмээр үг тулаад ирсэн боловч амаа барилаа. Эцэст нь юу болохыг хүлээхээр шийдтэл тэр:

	— Өсөх хүүхэд өөрийнхөө замыг олно, унтрах хүүхэд өөрийнхөө замыг бооно» гэдэг. Томчуулын урдаас битгий цор цорхийж бай. Харснаа харлаа гэж битгий хэл, харсныхаа төлөө харамж шан чамд өгөхгүй. Өөрийг чинь шүүмжилсэн хүнийг эелдгээр инээмсэглэн хар. Өмнө чинь сөгдөж ирвэл уучилж бай. Дараа нь эргэж мушгих гэвэл «эрдэмтэй хүн мянгыг унагаана, эрдэмгүй хүн нэгийг унагаана» гэдгийн үлгэрээр болгож өг. Ингэсний төлөө чамаас юу ч хорохгүй. Тийм үед дэмий бурж өөрийгөө битгий таниул. Чамайг хамаатан болохоор өөриймсөг санаж, үнэн бодлоо хэлж байна. Хаацайлдаг, хамгаалдаг хүн болно гэсэн чинь зандарч уурладаг, заамдаж уралцдаг хүн болох нь уу?! Дүү минь ингэж болохгүй. Анхлан ажил авахдаа бид ч чам шиг салбаганаж болох болохгүй юм бурсан удаа бий. «Замаараа явбал, зангуунд орохгүй» мэдэж ав. Үүнийг чамд урьд хэлээгүйгээрээ би буруутай. Чамайг ойлгоно, ойлгосноо харуулна гэж бодож явсан. Үүнээс хойш, түүнээс цааш миний энэ үгийг сэтгэлдээ хадгалаарай, Эсвэл нэг л мэдэхэд наанаасаа мултарчихсан байна шүү! гэж «одоо чи дураараа дургиарай!» гэсэн байртай гэдийн суув. 

	«Тэгэхээр бусдын өмнө бугшиж, даргын өмнө далд орж яв гэсэн үг үү? Тэгж болохгүй байхаа... Олон түмэн гярхай биш үү, эрин цагийн шаардлага үүнийг даахгүй!» гэж хэлмээр санагдлаа. Гэхдээ амаа хумхия гэж бодов. 

	Гадаа гарахад сэтгэл хачин их хөрсөн байлаа. Олон түмэн минь одоо би хэрхэх билээ. «Замаараа гэлдэрч, зангуунд өртөхгүй» явах уу?! Эсвэл бусдын дохиогоор хөдөлдөг дохиур болох уу? Уншигч түмэн минь арга замыг нь өөрсдөө зааж өгөөрэй! Ийм ч юм бас байдаг аа!

	 


ХУДГУЙ НАР

	 

	Үркин, Батиш хэмээх хоёр авгай бага залуугаасаа зовлон жаргалаа хувааж явлаа. Хоёулаа нөхрөөсөө хагацаж, бэлэвсрээд басхүү өнчин өрөөсөн үр хүүхдүүдээ өсгөж, ядарч зовохыг ч багагүй амсав. 

	Хоёулыг нь түшиж тулах юм нь, хүсэл мөрөөдөлд хүргэх найдвар нь нэгийнх нь Дамели нэртэй охин, нөгөөдөхийнх нь Алданыш хэмээх хүү байлаа. Тэднийгээ бараг амандаа зуух шахан явж, өсгөж хүмүүжүүлэн хүний зэрэгт хүргэв. Сургууль төгсгөлөө. Улс нийгмийн хөгжлийн дагуу хоёулаа эрдмийн мөр хөөж, хоёр хөгшин эхийнхээ гарыг бүлээн усанд дүрцгээж жаргал амтлуулж эхэлснээс хойш хоёр гуравхан жил өнгөрөв. Нэг нь зоотехникч, нөгөөдөх нь тракторч билээ. 

	Дамели, Алданыш хоёр хар нялхаасаа хамт өсөж, сургуульд хамт сурчээ. Нэг нэгээсээ нууж хаах юм ер үгүй. Хоёр ээжийн хувьд ч гэсэн уйлахдаа уйлж, дуулахдаа дуулж нэг дор хаяа хатган хамт амьдарсаар өчнөөн жилийг барав. Тэд бие биесээ хүндлэхдээ нэр усаар нь дуудахгүй авгайлна. Данх цайгаа хувааж ууцгаана. Заримдаа яльгүй зүйлд бие биестээ гомдвол «Хараа гэм. Юугаараа надаас илүү юм бэ?» гэж хэн хэнээ ч ялж чадахгүй тарцгаана. Энэ байдлаа дорхноо мартчихсан:

	— Өө, хөөрхий эмгэн минь аль вэ, халуун цай байна уу? гэлцэнэ. Тэгж суухдаа өнгөрсөн амьдралаа эргэж дурсана. Ийм үед голдуу Үркин авгай яриа эхэлж, 

	— Нэг үе өвгөнөөсөө, дараа нь Тилеген хүүгээсээ хагацаж хорвоогийн бор хоногийг нулимсаар угааж бардаг байлаа. Дамели охиноо нуруундаа үүрчхээд Хожа баяны үүдэнд сөхрөн сууж хэрчим мах гуйхдаа дуулаагүйгээ дуулж, сонсоогүйгээ сонссон маань санаанаас огт гардаггүй юм. Орох орон, оочих аягагүй, навтас нөмөрч явсан өдрүүдээ бодоход, өнөөдөр засгийнхаа буянаар жаргаж сууна гэнэ. Батиш, авгай түүний үгийг дорхноо өлгөн авч, 

	— Зайлуул даа гэж. Би ч гэсэн тэр үед юу эс амслаа. Нохойн амьдрал байсан юм шүү! Гуйлга гуйж яваад нохойд боорлуулж үлдсэн тэмдэг нь энэ гэж эхэр татсан Батиш хацар нүүр, гарынхаа сорвийг үзүүлж үүх түүхээсээ хүүрнэдэг юм. 

	Ийнхүү ярилцаж суудаг хоёр авгай цайгаа ханатал уусны дараа удтал инээлддэг ч түүхтэй. Батиш эхэлж «Чи охиныхоо,. би хүүгийнхээ ачаар юу өмсөж, юу иднэ гэхгүй буяндаа булхаж, өтөлсөн хойно жаргаж байна даа. Бүх юм санаснаар болж бүтэж байна. Төрийнхөө ивээл, үр хүүхдийнхээ ачлалд залбирч сууя. Энэ хоёр маань эсэн мэнд байвал болох нь тэр!» гэлцэнэ. Энэхүү яриа хөөрөө шувтарга, данхтай цай дуусах үеэс яльгүй будлиан үүснэ! Энэ нь Дамели, Алданыш хоёрыг сургуульд байх үеэс анх эхэлсэн юм. 

	— Үгүй энэ цайнд чинь ханасангүй. Өө, харламар чамайг. Цөцгийг нь багадуулчихжээ. 

	— Энэ хөгшин зөнөг авгай яах нь вэ? гэж Үркин авгай гоморхоод:

	— Харламар чамайг, ямар охины чинь олз омгоос ууж идсэн биш. Юугаа өгч гийгүүлсэндээ тэр вэ? Их л болж охиноо өгөхгүй биз. Миний хүүд муу ч гэсэн товчийг нь торгоож өгөх юм олдох байлгүй... гэж шөргөлцдөг байв. 

	— Иш... ш... чааваас даа. Чамд дээрэлхээд байх юм юу байгаа юм бэ? Чиний хүүг миний охин тоож харж толгойгоо эргүүлүүлэхгүй ээ! Яах гэж ингэж байдаг юм бэ? гээд Үркин авгай гараад явдаг байлаа. Удалгүй тэгээд бие биеэ дахин цайнд урьж нэг нь охиноо өгөхөөр болж, нөгөөдөх нь авахаар болж хоорондоо худгуй бололцон тардаг удаа олноос олоон!

	 

	* * *

	 

	Бэр авч ирлээ. Алсаас биш, айлаасаа санж. Түрүүн, үдийн үед Алданыш

	— Ээжээ, танд бэр буулгаж өгнө. Гэр орноо цэвэрлэж бэлдэж бай. Бусдыг нь би өөрөө бэлдчихсэн гэхэд баярласандаа Батиш авгай

	— Үр минь, хүү минь, яг л эцгийнхээ занг хуулж төржээ чи гэж баярласандаа үнсэн үнгэлж, чухам хэний охиныг авч ирэхийг асуугаагүй юм. 

	Одоо харах нь ээ хөрш Үркиний ганц охин байхгүй юу. 

	— Ээ бурхан минь! Өлзий ерөөл оршжээ. Аль вэ охин минь хүрээд ир! Эзэн тэнгэр ивээлээ хүртээх гэж бэр болох чиний нэрийг байнга хэлүүлдэг байж дээ! гэж Батиш авгай бэрийнхээ хоёр хацраас ээлжлэн үнсээд гэртээ оруулав. Хот айлын хүмүүс, залуу хосын нөхөд гэр дүүрэн цугларч:

	— Бэр тань өлзийтэй болтугай! гэж ерөөл дэвшүүлэв. Идээ будаа бялхаж, хурим найр эхэллээ. Энэ үед Үркин авгай уйлан хайлан орж ирээд «хэлэлгүй ингээд аваад явдаг юм уу?» гэж идээ будааг нь асгаж цутгах шахан дэвсэлж дэвхцэв. Нуугдаж суусан Дамели тэвчсэнгүй ээжийнхээ дэргэд ирээд:

	— Ээж минь гэртээ харь. Би холдоод явчхаагүй байна гэлээ. Ээж нь:

	— Хүрээд ир охин минь, гэртээ харья!. гэж гуйлаа. 

	Дамели ээждээ:

	— Та намайг хэчнээн дэргэдээ байлгах гэсэн юм бэ? Бараг дэргэд чинь байна. Ээж минь, нэр сүрээ битгий бар гэхэд Үркин авгай

	— Ганц үр минь, чи намайг орчлонгоос... орчлонгоос... явахгүй яав даа! гэж учир үл ойлгогдом үглэхэд:

	— Худгуй минь та суугаач. Идээ будаанаас зоогло! гэж Батиш хөгшин урив. Гэтэл Үркин авгай цурхиран уйлсаар гарч одов. 

	Гэхдээ гомдож гоморхож байдаг дадсан зангаараа «Насанд хүрлээ, хүний зэрэгтэй хүн болж амьдарч явна. Одооч харж хандахаа бодон дэргэд минь байна» гэж охиноо зөвтгөхийг хичээж, эвгүй юм хийлээ гэж өөрийгөө дотроо зэмлэв. Тэгээд гэртээ ирүүт «Охин минь, үр минь аз жаргалтай амьдраарай!», гэж амандаа бувтнаад урьдын туулж өнгөрүүлсэн хэцүү бэрх амьдралаа эргэж дурсаж худгуй нь хурим найрт урьж ирвэл яваад очмоор санагдаж суулаа... 

	Хурим найрт Үркин авгайг урив. Энэ явдал ч гэсэн туулсан амьдралыг нь мартагдашгүй өдрүүд болон, сэтгэл зүрхэнд нь хадгалагдан үлдлээ. 

	 

	* * *

	 

	Хэрүүл шуугиан бас л цайнаас болов Үркин авгайн дөрөвхөн шаазан цай чанадаг жижигхэн паалантай сав байлаа. Өнөөдөр үхэр нийлчихсэн учир ганцхан удаа цай чанах гэж шийдээд зулж суусан тэмээний ноосоо хажуудаа тавьчхаад уур нүдүүрээ балбаж эхлэв. Гэрийнхээ үүдэнд үүнийг сонсож байсан Батиш авгай түүнийг цайгаа яг уух үеэр тэднийд орохоор шийдэв. 

	Үркин цайндаа сайхан өрөм хийж урьдаа тавьтал Батиш орж ирээд, 

	— Худгуй минь цай байвал аягалж үзээч гэв. Цай бага болохоор өөрөө ханахгүйгээ санасан Үркин авгай харамлаж, 

	— Хош, чиний олж ирснийг уучих нь шиг байна уу? Чанаад уух гэр шүү юмтай юм байгаа биз дээ? Муу охиныхоо олж өгснийг идэж ууж байна гэж шаазан авч, цай аягалж эхэллээ. Нөгөө авгай, 

	— Уухай, миний хүү байхгүй бол чиний охин айл болж амьдрах юм уу? чи ер нь юу гээд байгаа юм бэ? гэж сөргөлцөв. 

	— Харин л дээ. Чиний хүү миний Дамелигүйгээр хорвоог туулж чадах уу? Гайгүй хэвтэнэ!.. 

	— Чи ер нь хэзээнээс охин минь гэж хэгжүүрхэх юм. Алданыш хүүхэн олохгүйдээ чиний охиныг авсан хэрэг үү? Ээ зайлуул даа гэж худгуй нь хийж өгсөн аягатай цайг авах зуур өчгөө өгөхгүй ярьж байв. 

	— Ээ харла чамайг, чамтай мар мархийсээр байгаад хүүхдүүдээ мартчихсан байна шүү. Ажлаас ирэх цаг нь болчихжээ гэж бостол энэ яриаг гаднаас нь нэг нэггүй сонсож байсан Дамели, Алданыш хоёр 

	— Худгуй нар минь ээ! Та нарын энэ эцэс төгсгөлгүй яриа хэдийд дуусах юм бэ? Цайнаасаа бидэнд амсуулаач... гэсээр орж ирлээ. 

	Ичиж зовсон худгуй нар буруу харцгаав. Батиш авгай үг дуугүй босож явахад Үркин авгай:

	— Худгуй та цай уугаач!! гэв. 

	— Өө, тосоор гоож оо! Түрүүний хэлэхгүй яасан юм бэ? Худгуй минь цайгаа аягал, аягал гээд эргэн суулаа. Алданыш, Дамели хоёр бие биесээ харан инээмсэглэв.

	 


НӨГӨӨ ЕРТӨНЦӨӨС ЭРГЭСЭН ХҮН

	 

	I

	 

	Ээ бурхан минь! Сайныг минь сааруулалгүй мууг минь дуудалгүй нүгэл юутай сан бол өршөөж хайрла! Гэм зэм гэдэг гэнэгүй байтай тохиолдох учир бий. Аюулхай зүрх минь ч ариухан билээ! Аливаа бүхнээс гэтэлгэн тэтгэгч ариун тэнгэр минь Бурхан дээдсээ гэхгүйгээр газар гишгэж гаж бурууг үйлдэж явбал нүгэлтэн болох минь тэр ээ!

	Ээ бурхан Өршөө! Өчүүхэн намайг энэрэн өршөө! Хорвоо ертөнцийг захирагч хамгийг чадагч эзэн тэнгэр минь!

	— Ой бай гэдэс гэдэс! үхэх нь ээ! Авраач бурхан минь, тэтгээч тэнгэр минь! гэж Хуспаан гуай аль түрүүнээс хойш унтаж ядан ийнхүү үглэж байсныг сонссон авгай нь:

	— Юу солиороод байна? Өвчин тусаа юу? Шөнийн турш бувтнаад л хүүхдүүд ч айж цочих нь, цаашаа гэм цаашаа! гэхэд Хуспаан, хучлагаа дээш нь татаж нүүрээ бин битүү бүрхэж аваад бас л бурхандаа залбирсаар байлаа. Ингэхээс өөр аргагүй болсон бол одоо яая гэх вэ?

	Үдшээс аваад гэдэс ходоод нь өрөөсөн тал руугаа татаж өвдөөд, одоо болохоор улам хүндрээд байна шүү дээ. Ингэхээр Хуспаан гуайн нойр нь хулжиж сандралгүй яах вэ! Сандрал, хүнийг юунд ч хүргэж чаддаг хойно. Хуспаан гуай тэнгэр дээдэстээ залбирч өвчин эмгэгийг минь цааш болгож, өчүүхэн амийг минь наашаа болгож хайрла гэхгүй яах вэ?

	Шөнө хэвийхэд, өвчин улам гаарч, бие бүр муудаж тэсэж байх аргагүйдэж, дуу нь үе үе тасалдан, ёолж эхэллээ. 

	Жамал авгай нь, хэрэг нэг л эвгүйрч байгааг мэдэж босов. Лаагаа ч асаав. 

	— Юу болов зөнөг минь, тэсээд байж тун болшгүй юу гэсээр гар арчдаг тостой алчуур халааж, өвгөнийхөө гэдэс дээр тавьж эхэллээ. Хуспаан огивч дээш нь юу ч гарсангүй. Юу ч л гэсэн нэгэн аюул нөмөрлөө шүү гэж Хуспаан гуай өгүүлэв. 

	Хуспаан гуай хот айлынхандаа дунд зиндааны лам нарын нь нэг ажээ. Тэр бурхан дээдэстээ итгэнэ. Бурхан тэнгэртээ ямар ч муу муухай юм үл санана. Хүн хүний хувь тавилан гэгч бий гэж итгэнэ. Бурхан тэнгэр авна аа гэвэл аваад л явна. Үлдээнэ ээ гэвэл сэхээгээд орхино гэж халуурч хэвтэхдээ ч үе үе сэтгэлдээ бодно. Ийнхүү зовсоор... итгэсээр... сүсэглэсээр үүрийн туяаг хар нүд хамхилгүй угтлаа. Гэвч өвчин намдах нь байтугай улам хүндрэв. Хүн аминдаа хайртай юм газар даа! Ингэж тэгж байгаад нэг мэдэхэд талийгаач болчихвол нялх хүүхдүүд муу эхнэр маань... гэх бодол төрөхөд, өөрөө юу чадахаа хийж үзмээр санагдана. Ингэхдээ ямар эм дом хийх вэ? Хамрынхаа тамхийг буцалгаж уудаг юм уу? Эсхүл Дуга7... тэгж байхыг маань харвал,, эд түүний минь уулгана гэж үү дээ!

	Өвчин нь улам хүндэрсэн ч эмч гэдэг үгийг хэлэхийг ч цээрлэнэ. Тэртээ тэргүй аниастай явдаг нүдээ улам тас аньж, атиралдсан хэвээрээ гэдсээ дарж ёолсоор л байлаа. Ай хөөрхий аж амьдралаа орхиж, ийм амархан бурхан болчих юм гэж үү хэмээн бодно. Тэгснээ л ээ бурхан минь, ээ бурхан минь гэсээр л байлаа. Байсаар түүнийгээ ч хэлж чадахаа болив. Ухаан алдав. 

	 

	II

	 

	Хуспаан ахин ёолж эхэллээ. Тэгэхдээ бүх биеэрээ хөдөлж хэвтсэн ороо хахир яхир хийтэл хөдөлгөнө. Ингэж байхыг нь харахад өөрийг нь ямар нэг юм ахин дахин хазаж хэмлээд ч байгаа юм шиг санагдана. Харанхуй авсанд, нүглээ эдэлж хэвтээ ч юм шиг. Эргэн тойрон хорхой шавж... Тэр нэг алаг эрээн могой хэлээ унжуулан хариугүй хазах нь. Бүхий л бие нь нэг үе мөс шиг хөрж, нэг үе гал шиг халуу шатна. Авран тэтгэгч юм, юу байдаг бол түүнийг олж авраасай хэмээн горилон хүлээнэ. Ийнхүү хэвтэн хэвтсээр хагас дутуу ухаан ороход, ямар нэг хүнд юм, бүх биеийг нь дарчихсан юм шиг хөдөлж эс чадна. Дээр нь цахилгаан гэрэл... Өдөр ч юм уу, шөнө ч юм уу одоо бүү мэд! Нэг мэдэхэд бие нь тавигдаж өвчин бага зэрэг намдсан ч юм шиг. Бие нь овоо амсхийсэн мэт санагдана. Ингэхэд би хаана байна даа? Хаш цагаан өрөөнд, гялгар цагаан орон дээр хэвтэж байх чинь ээ! Ёстой л нөгөө диваажингийн орон гэгч нь энэ байх нь ээ гэж санаж үзэв. 

	Цагаан халаадтай эмэгтэй хүн ирж явна! 

	— Ээ бурхан минь. Энэ ч лав эрлэгийн элч байх! Эрлэгийн элч эрэгтэй хүн байдаг гэдэг, тэгсэн чинь эмэгтэй хүн бас байдаг байх нь ээ! Юу гэж асуух бол доо. Цагаан халаадтай сувилагч, өвчтөн нүдээ нээхийг харж баярласандаа дэргэд нь суунгуут;

	— Хуспаан гуай та хөлөрч байгаа юм байна гээд орны толгой дахь алчуур авч хөлсийг нь арчихад, Хуспаан:

	— Бурхны элч минь би мусульман хүн. Энэ ертөнцөд саяхан ирлээ. Урьд өөрийнхөө дээд тэнгэрт байхдаа ядуу зүдүү явлаа. Би бурхан шүтээндээ үнэн сэтгэлээсээ итгэж, түүндээ сүсэглэж явлаа. Өөрөө ч ид шидээрээ мэднэ биз... Сувилагч орноосоо цочисхийн бослоо, Царайд нь айсан шинж илэрхий. 

	Хуспаан гуай та ухаан алдаж эндүүрч... бүр төөрөлдсөн байж, энэ чинь эмнэлэг шүү дээ. Та саяхан мэс засал хийлгээд гарсан шүү дээ гэв. Хуспаан энэ үгийг огт ойлгосонгүй. Харин сайшаалтай нь гэвэл Хуспаан гуай ер хөдөлсөнгүй. Ердөө л бурхны олон элч нарын ирэхийг хүлээн хэвтэнэ. 

	 

	III 

	 

	Хуспаан гуай хоёр дахь удаагаа ухаан ороход өдөр байлаа. Хамгийн түрүүнээ түүний санаанд гэдэс нь өлсөж, цангаж байгаа нь мэдэгдэв. Замзамын ус (үхсэн хүнд амь оруулдаг ус гэсэн үг) хэдийд авчирч өгөх бол доо гэж бодно. Бурхны элч нар ч ирээгүйг ухаарав. Нүдээ нээж эргэн тойрныг ажвал ахлах эмч Жомарт, хүү Жанай, авгай Жамал нар нь тойроод суучихсан харагдана. 

	— Бурхан тэнгэрийн оронд та нар бас хүрээд ирэв үү? гэж тэднээсээ асуух гэтэл эмч түрүүлээд: 

	— Хуспаан гуай бие тань ямар байна. Өвдөж байна уу? гэнэ. 

	Жамал ч нүд дүүрэн нулимстай. «Юу ч болов амь чинь аврагдлаа» гээд аманд нь уух юм ойртуулж байлаа. 

	Хуспаан сая л сэхээ авч;

	— Би хаана хэвтэж байна гэж асуулаа. 

	— Эмнэлэгт, мэс засал хийлгээд хэвтэж байна та. Мухар олгой дотор чинь хагарчээ. Түүнийг бид ариутгалаа. Одоо аюулгүй бүх юм санасан ёсоор бүтнэ. Гурван өдөр хоол өгөлгүй шингэн юм их уулгаж бай гэж эмч зөвлөв. Хуспаан гуай нөгөө ертөнцөөс, эргэснээ сая мэдэж, Жомарт эмчийн гарыг атгаж авлаа. 

	— Баярлалаа дүү минь, баярлалаа! Ёстой бурхан та нар юм, би одоо л мэдлээ гэхэд нүдэнд нь нулимс цийлгэнэж харагдлаа».


ЁС ЁМБОГОР

	 

	Өгдөг хүний ёсыг, авдаг хүний араншинг эвдэхгүйгээр, сэтгэлд нь сэв суулгаж, өөртөө өштөн болгохгүйгээр энэ явдлыг хэрхэн бичдэг билээ гэж удтал бодлоо. 

	— Гуйж авч байна. 

	— Үгүй

	— Гуядаж авч байна

	— Үгүй. 

	— Зүгээр авч байна

	— Үгүй 

	— Сүрдүүлж авч байна 

	— Үгүй 

	— Хахуульдаж авч байна 

	— Бүр ч үгүй

	— Ёсыг даган авч байна... 

	Магадгүй, дээрх олон арга замын нийлбэр үүнд ойртон ирж мэдэх юм. Хээл хахуулын арга, ёс ёмбогорын аргыг хэрэглэж авдаг түм буман зам бий. Би чухам алинд нь оноохыг мэдэхгүй бараг толгой гашиллаа. 

	Ямар ч байсан эвийг нь олж үнэ цэнэ өгөхгүй олз омогтой явдаг Хурамбай жолоочийн арга гаргуун даа гаргуун. 

	Тэр ийм үед ёс ёмбогорыг ихэд баримтална. Түргэн тусламжийн тэрэг барьдаг болохоор эмнэлэгт хэвтэж эмчлүүлсэн нэгнийх нь эрх танхи үрийг, нөгөөгийн нь амраг садан, ах дүүг, аль эсвэл анх удаа алаг үртэй болж баярласан эхийг гэрт нь хүргэж өгөх дуртай. 

	Тэр эхлээд щүйнши8— ийг нь гуйна. Дараа нь өөрийнхөө машинаар авч ирсэн болж ярина. Замаасаа хазайж хүргэж ирсэн болохоор ямар ч хүний сэтгэл гэсэж, зүрх нь уярч Хурамбай гуайг хүндлэх гэж хөл алдана. «Ёс ёмбогор төр төмбөгөр» гэж хэлээд яльгүй бэлэг сэлтийн юм гардуулна. 

	Ер нь тэгээд би Хурамбайн ёс алдахгүй явсныг нэг хоёр удаа харснаа ярьчихъя даа Мекен гэдэг малчны авгай Атен сумын эмнэлэгт ирсээр хагас сар боллоо. Биед нь орсон өргөсийг авч хаяхтай адил хүүхдээ нэгэнт төрүүлсэн Атен гэр орон хэдэн хүүхдэдээ яарсан нь туйлгүй. Машин сураглатал Шарбулаг тийш дуудлагатай гэдгийг сонсоод жолоочид нь очоод;

	— Хайын9 минь манай тийш дуудлагатай гэнэ. Замд юм байна. Дайгаад явж үзээч гэлээ. 

	Хурамбай инээж, тоглосон болгоод;

	— Шовгор мэднэ! гэв. 

	Хурамбайгийн хоолойд хэрийн бага юм торохгүйг ойлгосон бүсгүй: 

	— Хүү бид хоёрыг хүргээд өгвөл шөлний, хонь бэлэн гэлээ. Хурамбайн хоолойн төвөнх гүрэлзэж хөдлөөд, 

	— Тэгвэл бэлэн сууж байгаарай! гэх нь тэр ээ. 

	Нэг хүн хоёр болоод ирж байгаа болохоор Мекен хоньчин баярлалгүй яах вэ дээ. 

	— За Меке! Хүү чинь уул шиг том эр болтугай гэж ерөөе! Чиний баяр баясгаланг би адилхан хуваалцах учиртай. Яагаад гэвэл төрөх рүү би авч явсан болохоор зориуд буцааж авч ирлээ шүү дээ. Хөөрхий минь! гэхэд 

	— Ерөөл чинь бат оршиг дүү минь! гэж хоньчин дуу алдав. Жолооч түүний баярлаж догдолсон сэтгэл хөрөөгүй байхад, 

	— Яарч явна. Нөгөө дуудлага хүлээгдчих байх. Цай амсаад замдаа оръё гэж сандарсхийн хэлэв. Энэ үед авгай нөхөртөө нүд ирмэж гарч одлоо. Тэд юу ярьсан нь бүү мэд. Ямар ч байсан хоньчин нэг хонь барьж уялаа. 

	— За Мекен, зөвшөөрвөл бид явъя даа. Хэлж захих юм байвал хэлээрэй... 

	— Өө юу байх вэ дээ. Нэг хонь уячихсан. Аваад яваарай гэж мөнөөх хоньчин хэдийгээр хонио харамлах сэтгэл төрөвч эелдэг хэлэв. 

	— Уул нь хэрэггүй юм байсан. Энэ хөөрхөн нялх амьтны буян заяаг дагаж ирсэн болохоор ёс ёмбогор, төр төмбөгөр. Авахгүй гэж ах дүү нараа гомдоогоод ч яах вэ Тэгэхээр шуудайд хийгээд амыг нь хумиад боочхоорой. Тэгэхгүй бол машин дотор тонгочоод хэцүүднэ шүү. Жирэмсэн эхчүүд авч явахыг хэлэх үү? гэв. 

	Хурамбай ийнхүү аргыг нь олж яваа юм. «Шунал ихэдвэл шулам болно» гэж үг бий дээ. Заримдаа хүмүүс хонь өгөхгүй ч гэсэн хонины тэжээл хивэг ч өгдөг гэнэ. Маханд хахахаас хивэгт хахах бүүр ч аюултай гэдэг шүү, Хурамбай гуай.

	 


ТАВ АЛДСАН БҮСГҮЙ

	 

	Бикен ажил тараад залуучуудын хуралд сууж, гэртээ оройхон харив. Толгойдоо цагаан ноосон алчуур боож, хүрэн пальто өмссөн байлаа. Гар цүнхээ мөрөндөө өлгөжээ. Хөмсөг нь цагаан хяруу болж, ув улаахан хацрыг нь хүйтэн жавар хайрах тусам гэртээ харихыг яарч явна. Навтгар байшингуудын яндангаас суунаглах утаа хотын дээгүүр тунаж тогтоод нүүрсний үнэр ханхална. Иртэл, хаалга нь цоожтой ажээ. Хажуугийн айлаас түлхүүр авч хаалга онгойлголоо. Халмад бэлдсэн өдрийн хоол ширээн дээр хэвээрээ байхыг хараад түүний ирээгүйг ойлгов. «Яасан юм бол... Бас л уугаад явчихсан юм биш байгаа... » гэсэн бодол төрөвч «ажил гараа биз дээ. Ирэх байлгүй аль болгонд санаа зовох вэ?» гэж өөрийгөө тайтгарууллаа. 

	Бикен хувцсаа тайлж өлгөөд, гал түлж цай тавив. Гэр доторхыг хурааж, сав суулгаа цэвэрлээд оройн хоол зэхэв. Халман удахгүй ирнэ дээ гэж бодоод цай чаналаа. Гэрийн ийм аар саархан ажил хийсээр нэг хэсэг хугацаа өнгөрчээ. Өөрөө ч цайгаа уусангүй. Хавийн айлуудаас хүн амьтан ч эс орж ирэв. Гадаах хүйтэн жавар хэдий тачигнавч байшин дотор дулаахан байлаа. Гэр орон тохитой, хоол бэлэн, цайгаа чанасан. Одоо залуухан бүсгүйн хүсэх юм ганцхан өглөө ажилдаа явсан эр нөхөр. 

	Цай уухаар аягалсан боловч, яагаад ч юм бараг хоолойгоор нь давсангүй. Бодвол ганцаардсаных биз ээ. Энэ нь торонд хашсан тоть шувууг санагдуулна. Тэгээд аягатай цайгаа тавьчхаад уншиж дуусаагүй номоо шүүрэн авав. Эхний хэдэн мөрийг гүйлгэн хартал мөн л элдэв юм бодогдоод уншиж болсонгүй. Ямар нэгэн уярангуй бодол сэтгэл санааг нь эзэмдээд ганцаардлын зовлон амсав. Халман орж ирэх шиг, гаднын чимээг чагнаж хаалга руу ахин дахин харсаар байв.. Хаалга руу ширтэх тусам ингэн нүд нь мэлмэрч улам л уйтгартай болох ажээ. Хөрш айлуудын хүүхдүүд шуугилдаж тоглох нь хүртэл эс сонсогдоно. Бүр орой болсон нь илт. 

	— Нээрэн ч шөнийн арван хоёр болжээ. Зөвхөн ханын цаг, оргилон буцлах усны чимээ л энэ айлд амьдралын чимээ болох мэт байв. 

	Уул нь бэр болсоор хоёрхон сарын хугацаа өнгөрчээ. Анхлан хоёр долоо хоног хадмындаа байгаад удалгүй өрх тусгаарлан аймгийн төвд нүүж ирсэн. Халман нь баазад механикч, өөрөө эмнэлэгт асрагч хийдэг билээ. 

	Гадаа ямар нэгэн чимээ гарах шиг болов. «Тэр мөн байна» гэж бодсон бүсгүй хаалгандаа тулан очлоо. Очтол нөгөө чимээ ор тас үгүй байв. Бүсгүйн хайрын зүрх баяраар биш аймшгаар цохиллоо. Яалтай билээ? Хаалгаа түгжив. Харанхуй шөнө гадаа гарахаас эмээлээ. Халман ирээд «хаалга онгойлго» гэнэ. Тэгэхэд унтчих вий хэмээн бодож хүлээн суусаар байв. Дахиад цаг руу харвал хоёр цаг болж байна. Хамаг бие нь зарсхийн зүрх нь хүчтэй цохиллоо. Хэрхэн босож хэрхэн хувцсаа өмссөнөө өөрөө ч мэдсэнгүй. 

	«Халман, минь яачхав даа?! Энэ харанхуй шөнөөр хаанаас эрэх билээ... Айлууд бүгдээрээ унтжээ» гэсэн бодол төрөв. Өөрийнхөө хүч тамиргүйгээ ойлгох тусам дотроо зовлоо. Удалгүй хүрээд ирэх байлгүй гэсэн горьдол нь эс тасран дахин хувцсаа тайллаа. 

	 

	* * *

	 

	Нэлээд халамцуу Халман энэ үед Жарасбайгийнд дэн дун сууж байв. Хоолойгоо зассан тэр, хундагаа дээш өргөж, дэнжгэнэж босож ирлээ. Ерийн цагт аниастай юм шиг байдаг нэг нүдээ арайхийн сүүмийлгэн нээж нөхдөө утаан дундаас хараад:

	— Нөхөд өө! Өнөөдөр амьдралын сайханд анд нөхдийн ачид Жарасбайн шинэ гучийг («ЗИЛ—130») угааж байна. Өчигдөр Комекбайн хөлгийг, уржигдар Онгорбайнхыг... Энэ бол гайхамшиг биш үү? Дэвшүүлээгүй ерөөл, амлаагүй амлалт алга. Одоо би энэ хундагыг Жарасбайн авгай хонгор бүсгүй Галиягийн эрүүл мэндийн төлөө өргөхийг хүсэж байна гэж инээсэн ч юм уу, ярзайсан ч юм уу бүү мэд царай нь нэг л хачин болов. 

	Жарасбай:

	— Үгүй болохгүй бүх хүүхнүүдийн төлөө ууцгаая! гэхэд Онгорбай ой гутсан бололтой, 

	— Тэр хүүхнүүдийн дотор янз бүрийн юм бий! гэлээ. 

	— Миний Бикен хонь шиг номхон болохоос үзэсгэлэнтэй шүү! гэж Халман зүтгэв. 

	Үүнийг сонссон Онгорбай тачигнатал инээж, 

	— Муу хүн авгайгаа магтана. Магтаж чадахгүй бол хараана гэдэг энэ. Чиний авгай энэ Галиягийн хар хумсны чинээнд хүрэх үү? гэж явуулав. Цай аягалж суусан Галия

	— Залуучууд уучихаар дэмий юм ярьцгаах юм. Ичиж зовох гэж юм байна уу? гэв. 

	— Та нар тоглож байгаа ч гэсэн бодсоноо хэлж байгаа. Би авгайгаа хөөж явуулна. Тэр хэрийн юмыг ойлгож мэддэггүй хүн. Надад хөтлүүлсэн тайлаг шиг юм... Явлаа... Ингэж хэлсэн Халман гуйвсаар хаалга зүглэв. Галия залуучуудад

	— Авгай нь ганцаараа байгаа. Гэрт нь хүргээд өгцгөө! гэв. Халуун өрөөнөөс гадаа гарсан Халманы архи толгойд гарч нам цохив. Хоёр залуу түшсэн чирсэн хоёрын хооронд гэрт нь авч ирэв. 

	 

	* * *

	 

	Гэнэт хаалга угзрав. Бикен «Онгойлго» гэсэн үгийг сонсуут хаалга онгойлголоо. Амь голтой Халманыг орны урдуур чирч авч ирсэн хоёр хүний нэг нь, 

	— Үүнийгээ хүлээж аваарай. Шуудай гурилаас хүнд юм. Арайхийж авч ирлээ гэв. Гэрээр дүүрэн архины эхүүн үнэр ханхаллаа. Халманы хувцаснаас авах юм алга болжээ. Хоол ундтайгаа хутгачихсан гэлтэй. 

	Онгорбай Бикен рүү ойртон очиж:

	— Зээрийн янзага шиг хөөрхөн гэдэг нь гэв. Жарасбай түүнд:

	— Ийм хүүхнүүдийг өдий хүртэл үзээгүй биш дээ. Өнөөдрийн явдлыг үүгээр дуусгая гээд гарч одлоо. Бикен нөхрийнхөө хувцас хунарыг тайлж цэвэрлэв. Хоол цай хэвдээ үлдлээ. Тав алдсан бүсгүй үхдэлийг сахисан мэт дэргэд нь хөдөлгөөнгүй сууна. 

	Эргэж халуун гэрт орсны дараа улам ч согтсон Халман хурхирч эхлэв. Бикен хувцастайгаа хажуулдан хэвтсэн боловч нойр нь хулжжээ. Нөхөр нь гурван өдөр шал согтуу ирж маргааш нь нүүр ам нь хавагнаад, ганц ч үг солиогүйд зүрх өвдөнө. 

	Бикен бүсгүй анх Халмантай яаж танилцсанаа эргэж дурслаа. 

	Улаанбаатарын «Ард» кино театрт үзвэр үзэх гэж найз охин Жанылтай хамт очихдоо анх түүнтэй нүүр учирсан сан. 

	Жанылийн нагац ах гэгдсэн энэ залуу хоёуланд нь билет авч өглөө. Халман бараг кино үзсэнгүй. Бикенийг ширтсээр өнгөрөв. Нүүр чинэртэл улайж зовсон цайлган цагаан сэтгэлтэй санагдсан залуу үүнээс хойш бараг өдөр бүхэн ирдэг болж, нэгэн удаа үзвэрээс тарж явахдаа:

	— Бикен минь халаасанд чинь захидал бий шүү гэж хоолой нь зангиран газар шагайж хэлж билээ. Бикен хариу хэлж чадсангүй байр луугаа гүйн одов. Өрөөнд оруут захидлыг задлан уншвал насан туршийн хань болохыг хүсжээ. Тэр шөнө Халманыг зүүдлэв. Сайхан мөрөөдөлд автлаа. Хайр гэдэг энэ юм болов уу? Ном зохиолд «дурлал» гэдэг... Бүсгүйн зүрх анх удаа Халман гэж цохиллоо. Хайр гэж цохиллоо. Халмантай хамт явах нь түүнд аз жаргал, баяр баясгалан шиг санагдав. Тэгээд удсангүй гэрлэсэн билээ. Тэгтэл одоо тавгүй өнгөрөөсөн гурван өдөр... 

	 

	* * *

	 

	Удалгүй үүр цайв. Бикен босож гал асаан хоносон цайгаа халаахаар тавилаа. Нөхрөө хараад сэтгэл нь бас чиг тайвширчээ. Босож нүүр гараа угаах байх гэж бодон ус бүлээсгэв. Нөхөр нь боссонгүй. Ажилд явах цаг ч ойртож байна. Бос гэх үү? Согтуу нь гараагүй бол яана... гэсэн бодол төрөөд бас л удтал хүлээлээ. Халманы ёолсон дуу бүсгүйг сочоов. Бикен дэргэд нь хүрч очиход Халман нөгөө тийш эргэж хэвтээд хэл нь амандаа багтахгүй байгаа бололтой, 

	— Ус... ус... гэж доройхон дуугарав. 

	Шаазантай ус авч ирж аманд нь тосон Бикен «Ээ бурхан минь аманд ус дусаах гэдэг чинь энэ биш байгаа» гэсэн бодол гэнэт төрөхөд зүрх нь ширхийх шиг боллоо. Ус авч ирсэн гарыг нь шаазантай нь цуг атгаж ус залгилсан Халман нүдээ нээж чадахгүй, 

	— Галия минь, Галия хонгор минь! гэж гарыг улам чанга атгав. Бикен гараа хайруулчихсан юм шиг суга татан авч, 

	— Юу, Галия гэдэг нь юу билээ? гэлээ. 

	Халман нүдээ арайхийн нээж, мөргөмтгий бух шиг улаан нүдээ эргэлдүүлэн хорсоод

	— Өө... чи байсан юм уу? гэв. 

	Санаа алдсан тэр дахин дэрэн дээр ойчлоо. Цочиж давхийсэн авгай нь хурдан хувцаслаж гэрээсээ гүйн гарав. Нулимс нь хэдийн урсжээ. Зүрхэнд нь нөгөө Галия гэдэг нэр хадагдчихсан байв. Галия гэж хэн байдаг билээ? Огт мэдэхгүй юм байна. Сүүлийн үед архи уугаад байдгийн учир энэ юм байна гэсэн хардлага анх удаа төрлөө. Гэвч ирээдүйд юу болохыг төсөөлөн бодсонгүй. Зөвхөн ажилдаа яарлаа. Учир нь цаг өнгөрөөд байна шүү дээ... «Үгээр цохихоос сүхээр цохих дээр»гэдгийг бүсгүй мэдсэн сэн бол цаг хугацаанд хөөгдсөн амьдрал юугаар эргэх байсан бол...

	 


ХАД МӨРГӨӨЧ... 

	 

	Энэ олон түмний хоолой нь загатнаж хүнд хоч өгч, мууг нь дуудаж, мулгуу тэнэгийг нь гайхахгүй бол ууж идсэн нь унд хоол болдоггүй юм болов уу?

	Аавын минь хайрласан алдар нэр Базархаан боловч энэ олон түмэн намайг хад мөргөөч гэнэ. Тэгэхдээ би хэнд гай тарьж хад мөргөж яваа юм бэ?

	Ид шид минь шилтэй цэнхрийг харахаар л илэрч эхэлдэг юм. Түүнийг амсангуут сэтгэл мансуурч... дахиад... дахиад... дахиад уух сан гэж бадардаг нэг үе байдаг шүү дээ. Яг тийм үед надад хад чулуу мөргөсөн ч хамаагүй. Хадыг мөргөж бутална. 

	Чулууг нь шулуухан зэвсгээ болгоно. Арслан шиг архирч, барс шиг бархирч хамгийн түрүүнд хатуухан нударга зөрүүлнэ. 

	Айхдаа тэгэхэд хүмүүс агдасхийж урьдаас хүүхэд адил өмөлзөн зогсоцгоох нь тэр. Удахгүй ум хумгүй зугтан арилцгаана. Зарим нь хөөрхий яах вэ «Базааш, базааш минь чи халчихсан байна шүү» гэж гуйж царайчилна. Би энэ үгийг сонсохоо онгод нь орсон бөө шиг улам тонгочно. Тэднийг юутай хүүтэй нь харааж, сандрааж, тэвдүүлэхгүй бол уур омог огтоос дарагдахгүй. Тэгээд ч юм уу хүссэндээ хүрэх гэж архирч бархирч айл хотны дундуур эрх дураараа эзэгнэнхэн» алхана даа. Гадуур яваа охид эмс, хүүхэд шуухад ойртож чадахгүй булан булангаас бүлтийтлээ харж байгааг нүдээ онийлгон байж үе үе алдаг оног арайхийж харна. Ойртоод очвол тэд орох газраа олж ядан гүйлдэнэ. Явсан хүн яс зууна гэж ард түмэн минь үнэн хэлсэн юм шүү. Таних нэг нь тааралдаж орхивол түүнд шууд л «өгөх юм чинь байна уу?» гэнэ. 

	— Байлгүй яах вэ Базааш! Чамаас харамласан архиар яах вэ гэнэ. 

	— Тэгвэл гүй!

	Өгөхгүй бол хэрхэн даврахыг минь бас андахгүй. Тэгээд бушуухан салахын түүс болж аваад ирнэ дээ. Ийнхүү хад мөргөтөл, хаа унаснаа мэдэхгүй болтол уудаг юм. Энэ үед л амар сайхандаа жаргаж ам минь хумхигдана. Өглөө босоход хоёр шанаа минь лүг лүгхийн халж толгой, нүд хавдаж өөрийн гэх ухаангүй шахам өндийх аядна. Зүрх цохилно. Зүс минь хувирна. Ай даа толгой засдаг юм байдаг ч болоосой гэнэ. 

	Өчигдөр юу хийснээ огтоос мэдэхгүй. Бүгд арчигдсан юм шиг алга болсон байна. Аргаа барахдаа авгайдаа:

	— Толгой засах юм руу хүүхэд гүйлгээд марш! гэж зандарна. Харахаас дальдардаг болсон авгай минь хөөрхий үг дуугүй хүүхэд гүйлгэнэ, тэгж гараад орой хүртэл хэчнээн хад мөргөж ирснээ мэдэхгүй явсаар өдий хүрчээ. 

	Миний ингэж эрхлэхийг олон түмэн минь хэчнээн тэсвэрлэх вэ дээ. Тэгээд бас халаас чинь хоосорсон байхад хаашаа хөдлөх билээ. Одоо ажлаас авхуулаад арга чарга тасарч сууна. «Үр хүүхэд гэдэг чинь өр зүрх» гэж үнэн юм даа. Болд шиг хатуу байг гэж Болат нэр хайрласан хүү минь ухаан сууж эхэлжээ. Ууж явахад хэрхдэгийг минь эрүүл суухад нүүрээс гал бутартал хэлдэг ганц хүү маань тэр. Хүүдээ олон удаа ч алганы амт үзүүлсэн боловч өөрийн юм болохоор хэрхэн холдох билээ дээ. Харин уначихсан газраас минь чирч гулдарч авч ирээд байдгийн минь баруун хаяаг түшүүлдгийг яана. 

	Одоо надад очоогүй албан байгууллага, татаагүй хаалга алга. Бүгдээрээ «уудаг юм» гээд хөөж туух нь холгүй, хойноос минь харж үлдэнэ. Гэхдээ олон түмэнд уужим сэтгэл гэж бас байна аа! Үхэн хатан хэлж өргөдөл юугаан барьж, ахин уухгүй андгай тангаргаа өргөн ажил олдог л юм. Тэд «нэг ийм хүнийг багтаах арга чарга арай тасраагүй байна, архиа харин багасга» гэнэ. Би ийм үг сонсоод огтоос уурлахгүй. Учир нь уугаагүй өдрүүдэд л ийм яриа болно. Хэрвээ уучихсан өдөр бол өөр хэрэг, хэн ч байсан үзэж тарж үсэрч наалдана даа.. : Хүмүүсээ хэлж өгөөч би яагаад ийм болсон бэ? Эсвэл надад ч нэг толгой, хоёр нүд, нэг ам бий. Хоёр гар, хоёр хөлтэй. Авгай ч бий, алаг үр ч бий. Хэнээс би дутах юм бэ? Туулж өнгөрүүлсэн амьдралаа бодоход амаа барин гасалж «Намайг юунд өрөвдөцгөөв дөө!» гэнэ. 

	— Амьдралаа архинд залгиулахаас болгоомжил, хариугүй залгих гээд байна шүү гэж зүрх минь шивгэнэх боллоо! Энэ үнэн болов уу?

	Ухаант хүмүүс минь хэлж өгөөч.

	 


МАНААЧ

	 

	1

	 

	Ер нь та нар манаачийн ажлыг ямар гэж санана. Ёстой тамын алба. Зовхи чинь зөрвөл хариуцлага алдана! гэж манаач Баадай ярьдаг юм. 

	— Нойр бол дайсан. Үүрэглэлээ л бол... гээд гүйцэд хэлж чадахгүй толгойгоо сэгсэрнэ. Толгой сэгсэрдэг нь унтаж болохгүй гэж давхар давхар анхааруулж байгаа хэрэг. Хашир л хүний үг дээ!

	 

	2. 

	 

	Мангар Баадай манаандаа гарлаа... Агуулахыг эргэж тойрч үе үе исгэрнэ. Агуулахыг исгэрч манадаг нь чухам л мангар Баадайн туршлага болж үлдэж ч магадгүй. Тас харанхуй. Шөнө дунд өнгөрч байлаа... Амаа томоо гэгч ангайлган эвшээнэ. Нүдний өмнө хачин хачин дүрсүүд сүүмийж үзэгдэнэ. Гүн бодолд автагдлаа... Манаач Баадайн гүн бодолд ордог нь ч аргагүй. Амьд ертөнцөд хамгийн их гүн бодолд ордог амьтан өдрийн цагаар нуугдан хэвтдэг үнэг шөнө манаач хүн хоёр л байдаг гэнэ. «Оролмаа ч хорвоо дээр мөн ч гоё төрсөн хүүхэн билээ?» гэж бодтол, төмпөн сав ч юм уу нэг «Дон» гэсэн дуу сонсогдох шиг болов. 

	— Ээ гончигсум минь гэж мангар Баадай уулгалав. Бурхан минь мянган мэлмийгээ тусгаж хайрлаарай! гэж залбирлаа. Бурхан багш авхаалжтай сэрэмжтэй эрийг ондоо үздэг биз ээ! гэж бодон бодсоор, дуг нойртоо дугжирч өглөө. 

	 

	3

	 

	Агуулахын нөгөө талаас нь нэг хүн ажиг ч үгүй алхаж ирээд хаалгаа онгойлгон оров. 

	— Гайгүй ээ, чамайг! Аль дуртайгаа сонгож аваад гараад ир! Толгой хөл хоёрыг чинь нийлүүлээд хүлчихье! гэж бодож байтал агуулахын өндөр хашаанаас бас дахин хоёр хүн үсэрч буулаа. Мангар Баадай буугаа чиглүүлж барингуут:

	— Зогс!... Буудлаа!... Аминдаа хайртай бол буц! гэв. Шовгороосоо бууж агуулахын хаалганд ойртсон чинь, хоёр ч бишээ хоёр зуугаад хүн аль хэдийн орж бүх юмыг хувааж аваад гарч байв. Эрхэм мангарыг манаач гэж тоосон янз тэдэнд огт алга байв. 

	— Ах гуай, та нойроо гүйцээж авсан нь хожоотой байхаа! гэж нэг хүн хэлээд тас тас хөхрөхөд Баадайн уур хүрч, 

	— Зогс! Луйварчин чамайг даа! гээд буугаа чиглүүлж гохийг дарлаа. «Пан», Орчин тойрон тэр аяараа цуурайтав. Дахин «пан» хийлээ. 

	 

	4

	 

	Үүр цайж байв. Буун дуунаар төвийн бүх айл сэрж, босон харайж агуулах руу гүйцгээв. 

	— Яасан бэ?

	— Хулгайч барьсан уу?

	— Буу яагаад дуугарав? гэж айж, сандарсан хүмүүс тал талаас нь шалгаалаа. Мангар Баадай огтхон ч дуугарахгүй байлаа. 

	— Хөөш чи дуугараач?! Тэнгэрт ниргүүлчихээ юу? гэж агуулахын нярав Баадайг сэгсэрч үзэв. Айж балмагдсан эхнэр нь Баадайг тэврэн уйлав. Тэр эхнэр нөхрөө эрэлхэг гавьяа байгуулж амь гарсанд нь баярлаж өрөвдсөн бололтой байв. 

	 

	5 

	 

	Сая ухаан орсон Баадай, 

	— Уучлаарай, та нар минь! Би зүүдэндээ... дэмийрсэн байна! гэлээ. Түүнээс хойш бид «Паян Баяа» гэдэг болсон юм.. Паян Баяагийн,

	— Нойр бол дайсан! гэж толгойгоо сэгсэрдэг нь тийм учиртай санжээ.

	 


БЭРТЭГЧИН

	 

	Өвлийн орой, баруунаас хүйтэн жавар үлээнэ. Уулын өврийг нөмөрлөн өвөлжиж байгаа малчны хот айл бараантана. Энд бараг цас унаагүй бололтой. Хашааны хойморт шахуу барьсан чүдэнз шиг тэг дөрвөлжин модон байшингаас улаа бутарсан царайтай, тас хар живэр сахалтай үнэгэн малгайтай күпи10 өмссөн дунд эргэм насны Хуранбай тугал торомхон ажиглах ажлаар гадаа гарлаа. Тэр, хот айлын хойд тал дахь онь хөтөл дээр гарахад цаад энгэрт бэлчиж явсан хэсэг тугалыг хараад бурхан өршөөвөл маргааш ч гэсэн сүүтэй цай уух нь гэж бодоод сэтгэл нь нэг л өег сайхан болов. Гэхдээ уулын зурвас элсийг туулан түүнд хүрвэл амьсгаадан амь наана, там цаана болох юм шиг санагдаад зориг зүрх хүрсэнгүй. Тэгээд амар мэнддээ харь гэсэн шүү юм бодож оройн мөргөлөө бодоод, хүүхэд шуухад гүйлгэвэл туугаад ирнэ биз гээд буцлаа. Тэгээд тугал тууж ирэхэд том бэрээ явуулаад өөрөө гэртээ оров. Хар хүпийхээ солгой ханцуйг авгайдаа өгч татуулан тайлаад нөмрөн гадаа гарлаа. Гартаа домбоо барьжээ. Гэрийнхээ буланд очиж суунгаа даретийн11 ёс гүйцэтгэв. Дараа нь сахлаа цааш нааш илж нүүрээ угаалаа. Гутлынхаа хоншоорыг таван хуруугаараа халзлан илбээд эргэж гэртээ орлоо. Хоёр буланд улаан сахиус хадсан цагаан жайнамазыг12 баруун зүг чиглүүлэн дэлгэлээ. 

	Мөргөлийн ном уншиж, гурав сөгдөж, гурав мөргөв. Тэгээд хоймор дахь дөрөв давхарласан ширдгэн дээр завилан сууж «Бэр минь чамд хэлж байна, охин минь чи сонс» гэгчийн үлгэрээр авгайдаа, 

	— Цай байхгүй юу? гэлээ. 

	— Сая л гэрээс гараа биз дээ. Тэр хооронд хатаж үхэх гээд байна уу? гэж авгай нь хэлэв. Тэмээ хариулсан хүн буурынхаа занг анддаггүй гэдэг шиг чи одоо хүртэл намайг мэддэггүй хэрэг үү гэсэн аятай нүдээ том болгон нэгэнтээ харлаа. Бэр нь зуухны үнс асгаж, дахин гал түлээд яаруу сандруу цай тавив. 

	Хурамбай гуай энэ цайг ач нарын ихэнх нь унтаж эхэлтэл уулаа. Малаа хотлуулах, эцэнхий туранхайг нь тэжээхэд үгний ч нэмэр болсонгүй. Бэр нь цайг дахин дахин халааж хийнэ. Аргалын гал түргэн унтравч ахин дахин сэргээнэ. Энэ гэрийн өглөөний цай үд хүртэл, үдийн цай орой болтол ийнхүү үргэлжилнэ.. Урьд цагт Хурамбай гуайн авгай Булис чанадаг байсан бол одоо Жибек бэр нь чанадаг болжээ. Жибек анхлан энэ айлын хооллох цайлах нь ийнхүү үргэлжилдэгт нь тэсвэрлэхгүй явсан боловч бэр хүний ёс горимыг өөрийн эрхгүй дагажээ. Ор дэвсгэр, гэр доторх юмсыг хураах, хир угаах ажил түүний толгойд байдаг болохоор тэр хооронд нь цай чанаж амжуулна. Жибекийн өдөр тутмын ажил гаднаас аргал оруулах, гал түлэх, цай чанаж хоол хийх, ийнхүү хадмуудаа хүндлэхээр л өнгөрнө. Өдөр бүр давтагдана. Нэг гомдмоор юм гэвэл бэр болоогүй байхдаа ном сэтгүүл уншихад дуртай байсан, одоо зүүдэнд нь орохоос цаашгүй. 

	Хурамбай гуай яахаа алдсан өвгөн ч биш, яралзсан шүдтэй залуу ч биш, тавийн даваанд тулж ирсэн нэгэн билээ. Анхнаас нь эзэн тэнгэр бага хийж, их идэхээр заяасан юм уу ямар ч л гэсэн хөдөлгөөн нь тун удаан. Ажил хөдөлмөрт дуртай юм уу, дургүй юм уу бүү мэд олны дунд ноомой номхон явж л байдаг хүн. Эрдэм номгүй өөртэйгөө адил Керик Берик хоёрыг дөрөвдүгээр анги төгсүүлээд баруун зүүн гараа болгожээ. Одоо сайхан л байна. Керик нь тусдаа гэр барьж гал голомт үүсгээд, хүүхэд шуухадтай болжээ. Берик нь бас л бэр буулгаад одоо нэг гэрт хамт амьдардаг юм. Тэднийг амаараа захираад ажил хөдөлмөрт оруулдаг нь Хурамбай өөрөө!

	Эднийх нэгдлийн хороо хонийг малладаг юм. Хөдөлмөрийн хөлс дундынх, амины өмч дундынх, бусдын адил унаатай малтай унд, хоолтой айлын нэг ээ. Хурамбай хот айлын, Берик ахлах хоньчин, Керик туслах малчин гэгдэнэ. 

	Хурамбай анхлан үр хүүхэд, дараа нь мал баялаг хүслээ. Энэ бүхэн түүнд урьдын ёс заншлаар, эцэг өвгөдийн заяасан юм шиг санагдлаа. Одоо үр хүүхдээрээ асруулах, өмч хөрөнгөө идэж жаргах, нас ахиад ирсэн болохоор элдэв бусын юманд санаа зовж тархиа гашилгахгүй тавтай гэгч хэвтэх явдал байлаа. Тиймээс, хэзээ ч яардаггүй, хэзээ ч тэвддэггүй. Бурхандаа бишрэлтэй. Морийг нь авчирч эмээллэж өгвөл үе үе айл хунараар орж амар мэнд мэдэж аажуу уужуу зочлоод буцна. Гэхдээ өнөөдөр том хүү нь сэтгэлд нь сэв суулгахаар үг хэлсэн нь өдрийн турш бодогдлоо. Берик өглөө түүнд, 

	— Ааваа, малын хужир шүү дууслаа. Керик бид хоёр тийш нь явъя. Та өнөөдөр тэнгэр цэлмэг байна, хонины ээлжид яваарай гэсэн юм. 

	— Бие минь нэг л хүндрүү байна, нэг нь очвол болохгүй юм уу? гэхэд түргэн амтай хүү нь түүнд:

	— Аав минь бүр бэртэгчин болоод байна шүү гэж хэлээд гарч одсон юм. Өрөөлийн биш, өөрийн хүүхдийн үгэнд уурлахаа ч мэдэхгүй, байхаа ч мэдэхгүй бодолд автах хүртэл нэг хүү нь малаа хариулаад нөгөө хүү нь хужир шүү рүү аль хэдийн явчихжээ. 

	Ажил хийдэггүй, идэж уугаад хэвтэж байдаг хүнийг тэгж хэлдэг билээ. Хүүхдүүдээ асарлаа, тэтгэлээ, хүний зэрэгт хүргэлээ. Нас ахиж налайж хэвтэх үед минь юу юу гэнэ ээ? Хөдөлмөр хийхгүйгээрээ хэнд би саад болсон юм бэ? Хөвүүдээ гэрлүүлж, охидоо хадамд гаргалаа. Одоо тэднийгээ зарж суухад хэн буруу гэх юм. Эднийхээ ачийг хэзээ үзэх юм бэ? Үхсэний дараа юу?., Үгүй... 

	Хурамбай гуай цай оочиж суухдаа бодож, дүгнэсэн нь энэ. Гэр дотор аль хэдийн лаа асааж, оройн хоол болох үед Жибек бэр нь хүлээн авагчийнхаа чихийг мушгитал Өлгийн нэвтрүүлэг эхэлж байлаа. Хурамбай тохойн доороо тавьсан дэр лүүгээ хажуулдаж;

	— Охин минь түүнийг яах гэсэн юм дээ гэв. 

	Шинэ юм сонсохын хүслэн болсон залуухан бэр нь нөгөө гэрт очиж сонсохоор гүйн гарлаа. Хурамбай багаасаа хамаг бодлоо дотроо нууж сурсан хүн. Урьд өнийн явдлыг санан дурсаж суудаг боловч хэнд ч ил гарган хэлдэггүй юм. Ямар ч байсан өөрөө өөртөө өгөгдөхийн дээдээр өгөгдөж бүх юмыг дурсан санамаар болсноо, аяндаа хоол ундандаа цадаж тэгсхийгээд гүн нойртоо автдаг юм. Бие эрүүл, дэндүү амарлингуй тайван болоод ч тэр үү сүүлийн үед нойр нь улам их хүрдэг, орой босдог болжээ. Тэглээ ч мөргөлөө тасалсан удаагүй. Түүний төлөө босно, түүнийгээ өнгөрөөгөөд дахин унтана. 

	Хурамбай гуай нутгаасаа холдож гараагүй хүн. Хүний ганц үр байсан болохоор цагтаа энэ тэр шалтаг заасан өргөдлийн ачаар цэрэгт ч яваагүй. Тэр үед аймагт комисслуулах гэж очдог байсан юм. Түүнээс хойш хориод жил өнгөрчээ, аймгийн төв ч орсонгүй. Тэр байтугай энүүхэн сумын төвд ч хааяа очно, тэгэхдээ нэг муу хуучин буугаа бүртгүүлэх л ажилтай. Бүх ажлыг хүүхдүүд хийнэ. 

	Хурамбай гуай амьдралдаа ганц удаа гавьяа байгуулсан хүн гэдэг. Түүнийгээ санах тусам өөрөө өөртөө баярлаж суудаг юм. Энэ бол хэнд ч хэлдэггүй нууц нь. Хааяа нэг санахаараа авгай руугаа хараад инээмсэглэх аядна. Өвгөн нь юуны төлөө инээмсэглэснийг ойлгохгүй боловч «Ямар ч байсан өнөөдөр сэтгэл нь өег байна» гэж бодно. 

	Тийм ээ, тэр үед ид залуухан эр байлаа. Сүй бэлэг тавьсан энэхүү Бүлсийнд Хурамбай анх очиход сүйт хүүхэн нь «Лоодор» юм гэж хавьтуулсангүй. Тэгэхээр өөрийн арга зальтай найз Асхан, Бүлсийг аргал түүж явах үед нь барьж аваад Хурамбайд дүүрүүлж өгчээ. Гоолиг охины чээжийг тас тэвэрсэн тэр авч зугтан Улаан хадны хөтөл дээр гарч ирэхэд охин, 

	— Ах минь би үхлээ. Одоо өөрийн дураар явъя гэж гуйхад, 

	— Үхвэл өөрийн чинь хохь! гэж хэлээд тэр хэвээр нь гэртээ авч ирсэн гэдэг. Тэгэхэд ухаан балартан буусан охиныг харж өрөвдөөд, хожим нь улам хайртай болсон түүхтэй. Тэр сайхан охин өнөөдөр мөн л насжиж яваа авгай болжээ. Хүн болгож өөд татсан, хүүхэд төрүүлж үр удмыг нь залгамжилсан, айлын зэрэгтэй айл болгосон нь энэхүү Бүлис болохыг Хурамбай тэр болгон зөвшөөрөөд байхгүй. Бүлсийг би л хүн болгосон гэж ойлгоно. Тиймээс ч хийхээ хийж, эдлэх жаргалаа эдэлсэн мэт хэвтэж байгаа нь энэ. 

	— За хүүхдүүд ээ хоолоо бушуулцгаа! гэж тэр бодлоосоо сая нэг хагацах шиг хэлэв. Хурамбай хэзээ ч өөрийгөө хүүгийнхээ хэлдэг шиг муу хүн гэж бодоогүй. Одоо ч гэсэн хоолоо идээд бушуухан унтмаар санагдаж сууна.

